
	УХААНТАЙН ЗОВЛОН
(Шүлгээр бичсэн дөрвөн бүлэгт инээдмийн жүжиг)

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1985 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Оросын утга зохиолд реализмыг үндэслэгчдийн нэг, суут зохиолч, «Ухаантайн зовлон» хэмээх гандан бууршгүй инээдмийн жүжгийг зохиогч A. С. Грибоедовыг манай уншигчид сайн мэддэг билээ.

	Үнэнхүү агуу их зохиолчийн хувиар Грибоедов эл бүтээлдээ оросын ард түмний амьдрал, хувь заяатай холбогдсон амин чухал асуудлыг дэвшүүлэн тавьж, түүнийг шийдвэрлэсэн юм.

	Грибоедовын энэ инээдмийн жүжиг нь оросын ард түмний хэд хэдэн үеийн нийгэм-улс төрийн үйл ажил, зан суртахууны хүмүүжилд онцгой нөлөө үзүүлж, тэднийг эрх чөлөө, ухаалаг явдлын төлөө, тэргүүний үзэл санаа жинхэнэ урлагийн ялалтын төлөө хүчирхийлэл, дураар авирлах хийгээд мулгуу муйхар, бүдүүлэг явдалтай хийх тэмцэлд цэнэглэж байжээ.

	Энэ зохиол нь тэрхүү зан суртахууны болон хүмүүжүүлэх үр нөлөөгөө одоо ч алдаагүй бөгөөд унших бүр уншигчдынхаа сэтгэл зүрхийг догдлуулан байдаг тийм гайхамшигт бүтээлүүдийн нэг тул манай уншигч олны таашаалд бүрнээ нийцэх нь лавтай.

	Лизанька — зарц эмэгтэй

	Платон Михайлович нөхөр нь Горичийнхан

	Ван Тугоуховский, гэргий зургаан охинтойгоо 

	Эмэг эх гүнеэ 

	Зээ охин гүнеэ Хрюминынхан 

	Антон Антонович Загорецкий 

	Эмгэн Хлестова — Фамусовын хадам эгч

	Г. N

	Г. D

	Репетилов 

	Петрушка болон хэд хэдэн үгтэй зарц нар 

	 

	Найр тарахад үзэгдэх янз, янзын олон зочид, тэдний зарц нар, Фамусовынхны хоол зөөгчид

	Үйл явдал Москвад, Фамусовынд болно.

	 


I БҮЛЭГ

	 

	ХӨДЛӨЛ I

	 

	Зочдын өрөө, том цаг, баруун гар талд Софиягийн өрөөнд орох хаалга байх ба фортепиано лимбэ хоёр хөгжмөөр хослон тоглох сонсогдсоноо чимээгүй болно. Зөөлөн сандал дээр Лиза унтжээ. Дөнгөж үүр туяаран алдаж байна.

	Лизанька

	(Гэнэт сэрж, түшлэгтэй сандлаас босож ийш тийш харна)

	Үүр гийлээ! Яасан ч түргэн шөнө өнгөрөв! 

	Өчигдөр орой унтъя гэсэн чинь 

	«Үеийн найз ирнэ, юун унтах 

	Унаж ойчтолоо хүн харж суу» гэсэн

	Дөнгөж саяхан дуг хийсэн чинь

	Өдөр болчхож! Дуудъя байз...

	(Софиягийн хаалга цохино).

	Эрхмүүд, та минь аюул болох нь! 

	Ингэтлээ ярих гэж байх уу?!

	Та чинь яав аа, Алексей Степаныч!

	Танхил хатагтай!...—Айдаггүй улс вэ! 

	(Хаалганаас холдоно)

	Зочин гуай та дэндэж байна шүү. 

	Зовохгүй байна уу? Аав нь ирэх нь!

	(Охин хаалга руу очно)

	Хэтэрлээ гэм. Өглөө боллоо. 

	—Юу?

	(Софиягийн дуу)

	Хэдэн цаг болж байна аа?

	Лизанька

	Хэн бүхнээрээ босчихлоо

	София 

	(өрөөнөөсөө)

	Хэдэн цаг болоо вэ, тэгээд? 

	Лизанька

	Долоо, найм, ёс өнгөрч байна

	София

	(Мөн тэндээс) 

	Худлаа.

	Лизанька

	(Хаалганаас холдож)

	Сэтгэл гэдэг золиг юм!

	Дуулсаар мөртөө ойлгохгүй байна. 

	Цонхны хаалтыг нь нээчих үү?

	Цагны зүүг урагшлуулаад

	Цохидог дээр нь болгоё

	Цоглог аялгууг нь эгшиглүүлье, яая гэх вэ?!

	(Сандал дээр гарч, цагийн зүүг урагшлуулахад цаг дуугарч эгшиглэнэ). 

	 

	 

	ХӨДЛӨЛ 2

	Лиза, Фамусов хоёр 

	Лиза

	Э, эзэнтэн!

	Фамусов

	Тэгээд яагаа вэ? Би байна 

	(Цаг цохихыг зогсооно)

	Элдэвтэй зүггүй ч охин бол доо!

	Эвэр лимбэ, даруул хөгжим ч дуугарах шиг,

	Учрыг нь олохгүй, юу эсийг ч бодов би!

	Охин Софияаг сэрээхэд арай эрт байна?

	Лиза

	Үгүй ээ, эзэн минь би... гэнэдэж..

	Фамусов

	Гэнэдэж гэнэ үү! Гэмтэй улс шүү

	Хэнд чимээ өгөө бол доо.

	(Лизад наалдан аальгүйтнэ)

	Хөөрхөн эрвээхэй шүү.

	Лиза

	Харин та юу вэ, ингэж болохгүй биз дээ!

	Фамусов

	Харахад даруу мөртөө эд нар

	Хөнгөн бодол ухаанд нь!

	Лиза

	Та өөрөө хөнгөн байна, тавиач,

	Тавлаг өвгөн байж, бодооч...

	Фамусов

	Арай ч өвгөн нь юу юм бэ?

	Лиза

	Амьтан ирвэл та бид хаачих вэ?

	Фамусов

	Хэн ийшээ ирэх юм бэ?

	София унтаж байгаа биз дээ?

	Лиза

	Сууж байгаад сая л нойрслоо.

	Фамусов

	Шөнө унтахгүй, сая нь юу билээ?

	Лиза

	Шөнөжин уншиж сууна билээ.

	Фамусов

	Хаашаа тусгүй маяг вэ, энэ чинь!

	Лиза

	Хаалгаа түгжээд франц ном уншаад.

	Фамусов

	Ном уншаад хэрэг нь баг аа!

	Нүдээ муутгана, боль гээрэй.

	Франц номд нойроо тэр хулжаадаг 

	Орос номд би унтдаг, таарч дээ, бид хоёр

	Лиза

	Босох дээр нь айлтгая би!

	Больж үз, яв та, сэрчих вий.

	Фамусов

	Сэрээхгүй гэсэн юм бол сэрүүлэг дуугаргадаг нь юу вэ?

	Дүлий хүн ч дуулмаар чангыг нь яана даа бас.

	Лиза

	(Аль болохоор чангаар)

	Больж үзээч ээ та!

	Фамусов

	(Амыг нь дарж)

	Юун чанга бархирах юм бэ

	Галзуурав уу даа. чи!

	Лиза

	Юу яавал яана гэж айх юм...

	Фамусов

	Юу яах гэж?

	Лиза

	Охидын нойр үүрээр сэргэг

	Онгойх хаалга хяхтнах, нэг үг шивнэ хийг андахгүй...

	Эрхэм та, мэднэ дээ, хүүхэд биш ямар.

	Эвшээлгэхэд ч сэрчихнэ..

	Фамусов

	Худалч амьтан! 

	Софиягийн дуу

	Хөөш Лиза!

	Фамусов

	(Яаран тэвдэж)

	Чш! 

	(гээд өлмийдөн явж өрөөнөөс гарна)

	Лиза

	(Ганцаар)

	Ашгүй, явлаа. Ноёдоос хол байх ононо. 

	Аль ч цагт зовлон л эд нар авчирна.

	Хайрлах, таалах, уурлах хилэгнэх нь

	Хамаг зовлонгоос илүү зовлон!

	 

	 

	ХӨДЛӨЛ 3

	Лиза, лаа барьж София, хойноос нь Молчалин явна.

	 

	София

	Гэнэт чи чинь юу болов оо?

	Гэгээ ороогүй орилох чинь...

	Лиза

	Гэрэлт өдөр болтол түгжиж хамт суусан ч

	Сэтгэл ханахгүй, салахад хэцүү байна уу?

	София

	Гэгээн өдөр хүрээд иржээ

	(Лаагаа унтраана)

	Гэгээ ирэхдээ гуниг авчирдаг нь?!

	Шөнө яасан ч хурдан өнгөрөв!

	Лиза

	Шөвхөлзтөл сууж байтал юу болсон гэж санана.

	Аав чинь ороод ирлээ, миний ухаан балартлаа.

	Арга саам олох гэж юу чалчсанаа ч санахгүй байна.

	Зогсоод байдаг нь юу вэ, мэхийж ёсол, эрхэм ээ!

	Зовоод би чинь хэцүүдлээ!

	Цагаа хараач, цонхоор ажаач,

	Цаад гудмаар хүн дүүрэн.

	Байшин дотуур явдал, гүйдэл!

	Байнгын цэвэрлэгээ, журам тогтоол!

	София

	Жаргалтай хүмүүст цаг хамаагүй ,ээ.

	Лиза

	Тэр бол таны эрхийн хэрэг,

	Тэгэхдээ буруут нь би л болдог

	Таны төлөө зэмлүүлэх надад таатай биш шүү.

	София

	Яв даа, өдөр турш гуниглахаас

	Лиза

	(Молчалинд)

	Нүгэл болно, гараа аваач.

	(Гарыг түлхэнэ. Молчалин гарах гэтэл Фамусовтой тулгарна).

	 

	 

	ХӨДЛӨЛ 4

	София, Лиза, Молчалин, Фамусов 

	Фамусов

	Эвгүй хэрэг байх чинь! Молчалин чи юү, хө?


Молчалин

	Эрхэм ээ, би байна.

	Фамусов

	Ийм эрт юу хийж явдаг билээ, хө!?

	Энд бас София байж байдаг? Сайхан нойрсов уу?

	Хар үүрээр босож ирээд, юун ажил гараа вэ?

	Хаашаа юун хэргээр энд хоёулаа байна вэ?

	София

	Энэ хүн сая л орж ирлээ.

	Молчалин

	Эртлэн салхинд гараад...

	Фамусов

	Салхинд явж саатахдаа

	Цаагуур байж болохгүй нь уу?

	Сайхан охин чи минь ч орноос босов уу, үгүй юү

	Залуу хүнтэй, эр хүнтэй ингэж байдаг 

	Журамт охины ч ажил биш дээ. 

	Шөнөжин уншсан номын гайнд 

	Шүглүүлж байгаа нь энэ мөн!

	Кузнецийн гүүр, байнгын францчууд,

	Хүүхнүүдийн маяг, зохиолч, хөгжимчид...

	Түрийвч хоослох, сэтгэл үймүүлэх юм 

	Тун ч багагүй байна шүү, золиг!

	Аль л маягтай малгай, дэвүүр, зүү зүүлтээс нь,

	Амтат боов, элдвийн номын дэлгүүрээс нь

	Биднийг хэзээ салгаж өгөх бол, бурхан?!

	София

	Аав минь. өршөө толгой эргэлээ, 

	Айснаас дотор бачуурч байна.

	Ааг амьсгаагүй орж ирснээс тань 

	Аюулхай зүрх эвгүйцлээ байна.

	Фамусов

	Айхтар юм болж! Гялайлаа!

	Аюулгүй хурдан орж ирнэ гэнэ.

	Айлгаж, үймүүлж саад болж гэнэ.

	Гайгүй байлгүй охин минь,

	Миний сэтгэл ч эвгүй байна.

	Амсхийх завгүй өдөржин би

	Ажил хийх гэж давхиж байна.

	Эрх тушаал, албан хэргээр

	Элдвийн амьтад намайг хоргооно! 

	Энэний хажуугаар ингэж мэхлэгдэхийг 

	Энэ толгой ,даанч мэдсэнгүй.

	София 

	Хэн таныг мэхэлчихээ вэ дээ? 

	(Уйлан алдаж)

	Фамусов

	Огтын учиргүй үглэдэг гэж

	Одоо намайг зэмлэж гарлаа.

	Уйлаад яах нь вэ, үнэн юм хэлж байна.

	Өлгийд байхаас чинь авхуулаад

	Өөдтэй сайхан хүмүүжүүлэх гэж

	Өдөр шөнөгүй зовсон сон.

	Эх чинь өнгөрсөн ч би барьц алдаагүй,

	Энхрий чамдаа өрлөг эх болгож

	Ухаалаг, даруу, журам ёсонд хатуу

	Угийн зөв Розье ахайтныг хөлсөөр авсан юм

	Жилд таван зуун рубль илүү өгсөнд нь мань хүн

	Жин бангаар чанараа алдаад өөр айлд

	Жилийж одсон нь даан ч тусгүй болсон юм.

	Тэгэхдээ тэр ахайтан яах вэ цаашаа!

	Тэр гэсэн тэмдэгтэй эцгийн жишээ чамд байхад

	Тэмтэрч өөр юм эрэх тун ч хэрэг байхгүй.

	Намайг хар, эв хавгүй нь үнэн.

	Наанадаж сэргэлэн, буурал болсон ч залуу,

	Бэлэвсэн эр би чөлөөтэй, өөрөө өөртөө эзэн...

	Гэхдээ санваартан шиг журамтайг минь хүн бүрий андахгүй. 

	Лиза

	Эзэнтэнд би үг хэлмээр...

	Фамусов

	Дуу! 

	Хэцүү цаг шүү. Хэн, яахыг мэдэх юм алга!

	Хэрсүү суугаагүй ухаантнууд болж гэнэ. 

	Энэ охид. Сэтгэл сайхан бид нар ч дээ. 

	Эргэх замаа мэдэхгүй элдвийг чалчина. 

	Тэнүүлч муусайн юмнуудыг гэр орондоо оруулж

	Тэнгэр болсон охиддоо бүжиг, дуу, энэрч харах

	Сэтгэлт хүнийхээ төлөө санаа алдахыг нь ч заалгана. 

	Сөгөөгүй салбадайд эхнэр болгох юм шиг аашилж байх юм бид нар чинь

	Чи бол юу юм бэ? Юу гэж энд ёрдойж байна вэ?

	Чиггүй байсан энийг гэртээ оруулаад байгаа,

	Дансчин хэргэм өгч бичээчээ болгосныг минь яана аа?! 

	Дээрхэд нүүртэйдээ Москвад бас бүртгүүлэв дээ. 

	Өрөвч сэтгэлийг минь чи ашиглалаа. 

	София

	Өөд уруугүй уурлах чинь юу болоод тэр вэ!

	Манай гэрт байдаг гэнэ, их юм болж дээ, яамай!

	Магад өрөө андуураад энэ рүү хүрээд ир ээ биз.

	Фамусов

	Андуураа юу, зориуд ирээ юу?

	Анаж хоёулаа учирдаг нь...

	Санаандгүй ч хэрэг биш дээ.

	София

	Саналаа, ийм юм боллоо л доо:

	Саяхан, та энд Лизатай

	Юу болсныг бүү мэд ээ.

	Юу ч гэсэн таны дуунаас

	Айсан гэдэг жигтэйхэн.

	Аахилж наашаа гүйж ирсэн юм...

	Фамусов

	Хамаг явдлаа надад тохох нь!

	Хашхираа ч үгүй билээ дээ би!

	София

	Нойр хулжих хэцүү байдаг юм 

	Новшийн юм зүүдлэгддэг юм

	Зүүдээ би ярья, та аяндаа ойлгоно.

	Фамусов

	За, юу тэр вэ?

	София

	Ярих уу?

	Фамусов

	Ярь, ярь!

	(Сууна.)

	София

	Та сонс доо... ингэлээ... эхлээд

	Талаар цэцэг ургасан нуга байх юм 

	Тагнай цэцэг, юу ч юм бэ бүү мэд

	Би нэг ногоо эрж явах юм

	Гэтэл нэг хараад мартагддаггүй

	Тийм хүн өмнөөс гарч ирээд

	Тэнүүн ухаантай, эелдэг номхон,

	Хэт даруу, ядуу хүн, нэг байдаг даа.

	Фамусов

	Хэтэрхий их юм яриад яах вэ?!

	Хэргэмгүй хүн чамд хань биш.

	София

	Тэгтэл нуга, тэнгэр үгүй болж

	Таг харанхуй өрөөнд байтал

	Үзтэл шал онгойж нүхэн дотроос та

	Үс өрвийсөн, үхсэн хүн адил шарлангуй 

	Аймаар юм гарч ирэх юм

	Адгуус ч биш, хүн ч биш юмнууд 

	Хаалгыг түр тар нээж

	Хайртыг минь салгаж зовоов шүү.

	Бие сэтгэл тэрнээс салахгүй юм

	Би тэр рүү зүтгэж та намайг чирээд

	Араас маань янзын амьтад

	Арзганан уйлж ёолж инээж исгэрч үдлээ!

	Нөгөө хүн минь араас хашхирч

	Нойрноос арайхийж нэг юм сэртэл 

	Ойролцоохон хүн ярих юм.

	Олигтойхон чих тавьтал таны дуу бололтой.

	Энэ эрт аав минь юу болов гээд ирсэн чинь

	Энүүхэнд та хоёр зогсож байна.

	Фамусов

	Сайн ер биш байна, мэдээж.

	Санаанаасаа яриагүй бол

	Буг чөтгөр, хайр сэтгэл

	Булай муухай элдэв юм байна.

	Эрхэм хүн танд хэлэх юм байна уу?

	Молчалин

	Эзэн таны дууг сонсоод

	Энэ рүү гүйж ирсээн

	Фамусов

	Хачин юм, миний дуу л эднийг үймүүлж гэнэ! 

	Хар эрт миний дуунаар босож ажлаа хийдэг болж

	Яасан сайхан зүтгэл вэ?!

	Яах гэж тэгээд гүйж ирээ вэ та? 

	Молчалин

	Бичиг, баримтаа аваад

	Фамусов

	Бэрх ажилтай болж!

	Яахлаараа гэв гэнэтхэн

	Идэвх ингэтлээ өрнөдөг байна аа?!

	(босно)

	За нойрмог охин минь явж аятай амар

	Зүүднээс хачин айхтар юм амьдралд байдаг л юм шүү дээ. 

	Ногоо жимс эрж явтал

	Номхон хархүү дайралдаж!

	Дэмий юм битгий бод!

	Дэмтэй сайнд хүрэхгүй 

	Биеэ битгий зовоо, явж унт, охин минь!

	 


(Молчалинд)

	Бид хоёр баримтаа янзалъя

	Молчалин

	Завсаргүй бүрдсэн юм байхгүй шүү. 

	Зөвхөн илтгэж асууя гэсэн юм.

	Зөв бурууг олж бичиг сэлт бүрдүүлэхгүй бол 

	Зөрөх юм зөндөө гарна.

	Фамусов

	Үхтэл айдаг юм надад нэг бий. 

	Үргэлжилсэн их цаас цуглаад... 

	Үрэгдэх цагийн олныг ээ...

	Үзэхгүй, нэхэхгүй өнгөрөөд байвал

	Та нар ч дараад л байна л даа.

	Үсэг надаар зурагдсан л бол

	Болох нь тэр гэж би үздэг 

	(Молчалинтай хамт явахдаа гарахад нь түүнийг өмнөө оруулна).

	 

	 

	ХӨДЛӨЛ 5

	София, Лиза хоёр.

	Лиза

	Баярлаад, жаргаад өнгөрөх нь энэ үү?

	Бас чиг болоогүй, уйлах болно доо. 

	Нүд харанхуйлж сэтгэл өвдөнө,

	Нүгэл яах вэ, хэл ам хэцүү,

	София

	Хүний хэл ам... ярьж л байг,

	Хүсэл алга, түүнийг сонсох!

	Эцгийн муу ааш амаргүй

	Эрсдүү, түргэн, үглээг нь!

	Ийм байсан. Харин одоо... 

	Ингээд чи бодоод үз...

	Лиза

	Ховын юм би ярихгүй,

	Хоёулыг маань хорьчих вий дээ,

	Бүх айхтар юм болоход

	Молчалин бид хоёр хөөгдөнө эндээс

	София

	Аз жаргал, адтай хэцүү байдаг юм байна.

	Аймаар сүрхийг бодвол энэ хэрэг өнгөрнө,

	Гомдол, зовлон мартагдаад гойд сайхан байлаа.

	Гоо хөгжим сонсоод, цаг өнгөрөөхийг ажсангүй.

	Хувь заяа биднийг тэтгэж

	Хурмын зуур гуниггүй байсан ч

	Зовлон биднийг oтcoop байж.

	Лиза

	Тэгэхгүй яах вэ, миний үгэнд

	Та ямар орох биш, ийм муу юм болох байсан юм.

	Энэ хүнд хайраа өгөх ямар хэрэг байх вэ гэж

	Ээ дээ би мөн олон хэлсэн.

	Таны аав чинь Москвагийн ямбатан дээдсээс ялгаа байхгүй,

	Талтай, нүүртэй, тушаалтай, одонтой

	Тийм хүргэнд дурлана

	Энүүхэндээ гэж ярихад

	Одон олонтой хүн бүр, баян байдаггүй л юм даа

	Оноож аав чинь бодохдоо олигтой амьдаръя гэж байна.

	Хүн цуглуулж найр хийе,

	Хүслээ ханатал гайхуулъя гэнэ

	Тийм хүргэн гэх дээр л

	Мөнгөний хүүдий, генерал болох гэж шимтэгч

	Мөлгөр бүдүүн хурандаа Скалозуб л байна даа.

	София

	Хөөрхий, яамай биз дээ

	Фронт, жагсаалын тухай

	Хөөрөх ярихыг нь сонсоод

	Хөгжиж суух юм биз дээ, би!

	Ухаантай үг хэлж үзээгүй,

	Үхэр шиг мөөрөх тэрүүнтэй суухаар

	Усанд живж үхсэн минь дээр

	Лиза

	Үг ярих нь яривч унхиагүй нь хэцүү.

	Угтаа цэргийн хүн ч бай, энгийн ч бай

	Сэтгэл ухаан хоёроороо, сэргэлэн хурц байдгаараа

	Александр Андреевич Чацкийг гүйцэх тийм хүн хаа ч байхгүй

	Аль эрт өнгөрсөн хэрэг юм чинь

	Таныг үймүүлэх гээгүй шүү

	Одоо санахад...

	София

	Онцолж санагдах юм юу байгаа юм бэ?!

	Олныг шоолж л чаддаг байсан 

	Орь сүрхий үг нь инээд хүргэдэг байсан!

	Онцгой шооч хүн ч цөөнгүй шүү дээ хорвоод.

	Лиза

	Ердөө л тэр гэж үү? Тантай салах ёс хийхдээ

	Нулимс урсгаж мөн ч их уйлсан.

	«Уйлах хэрэггүй, инээж яв» гэхэд минь 

	«Уй гашуу сэтгэл эзэмдэж эргээд ирэхэд яах бол?

	Үнэт эрдэнээ алдсан байх уу? гэхээс 

	Аяндаа нулимс гарч байна» гээд

	Гуравхан жилийн цаана юу болохыг мэдсэн юм шиг...

	София

	Гундуу заваан юм ярихаа боль чи...

	Гутамшигтай муухай юм би хийгээгүй, 

	Хөнгөн юм болсон байж мэднэ. Хөнгөдөхдөө хэнийг би мэхлээв?

	Тийм ээ, Чацкий бид хоёр өссөн, хүмүүжсэн,

	Тэр бүр хамт байж дасал болсон,

	Хүүхэд ахуйдаа найз байсан

	Гэтэл гэнэтхэн манайхыг голж

	Гэрт маань ирэх нь цөөрсөн

	Тэгтэл дахин хайртай би гэж

	Тэмүүлж санаснаа гайхаж ирсэн

	Хурц, гүн, ухаантай, яриа хөөрөө сайтай 

	Хүн бүртэй нөхөрлөж чадна. Гэсэн ч 

	Өөрийгөө дээгүүрт хэт бодсон...

	Өөр нутгаар жуулчлах хүсэл

	Гэнэт сүрхий бадарч гэнэ дээ!

	Гэргийтэй болъё гээд хүнийг хайрласан бол 

	Ухаан эрж, хол явахын хэрэг юу байна вэ?

	Лиза

	Хаа, хэний нутагт хийсэж яваа бол хөөрхий

	Халуун, хаанахын ч рашаанд билээ явсан гэж дуулдсан

	Сувилуулах биш сонирхох гээ биз, зайлуул

	София

	Сонин, инээдтэй л хүн байвал болох нь тэр биз, тэр хүнд!

	Одоо миний сэтгэлт хүн

	Огт тийм биш ээ!

	Бусдад тус болохын төлөө

	Хорвоод төрсөн хүн дээ

	Бие тоохын эсрэг даруу номхны жишээ!

	Шөнө турш аятай суух

	Тийм хүн олдох уу? Үүр цайтал сууна гээч

	Лиза

	Юу хийж сууна гэж бодно?

	Бурхан минь, хатагтай

	Би яаж мэдэх вэ?

	София

	Гарыг минь атгаж зүрхэн тушаагаа барина

	Ганц нэгхэн санаа алдана.

	Хамаагүй үг ганцыг ч хэлэхгүй,

	Намайг ширтэж, гарыг минь атгасаар 

	Шөнийг өнгөрөөнө. Инээд чинь хүрч байна уу?

	Лиза

	Инээж хөхрөх юм юу байна! хэл

	Авга эгч чинь санаанд ороод...

	Айхтар франц хүн нь зугтсан юм биз дээ.

	Тэрүүнд гутсанаа хүнд үзүүлэхгүй гэж

	Тэвчиж инээж явсан ч чадаагүй, 

	Зовохынхоо эрхэнд үсээ будахаа мартсан чинь 

	Гурав хоногт бууралтаж билээ (гээд учиргүй хөхөрнө)

	София

	(Зовонгуй)

	Хэзээ хожим миний тухай

	Хэн нэг нь ингэж ярина.

	Лиза

	Уучил ахайтан, тэнгэр гэрчилнэ.

	Уйтгар гунигаас чинь бага ч гэсэн салгаж

	Жаахан инээлгэе гэж санасан юм.

	 

	 

	ХӨДЛӨЛ 6

	София, Лиза, зарц, хойноос нь Чацкий орж ирнэ.

	Зарц

	Александр Андреич Чацкий

	Танд бараалхаж ирлээ 

	(явна)

	 

	 

	ХӨДЛӨЛ 7

	София, Лиза, Чацкий 

	Чацкий

	Намайг хөлдөө сөгдөг гэж үүр цүүрээр босжээ та!

	(Гарыг нь халуунаар үнсэнэ)

	Наашлаад үнсээч? Гайхаж байна уу? Хэлээч!

	Баярлаж байна уу, үгүй юү? Нүд рүү минь хараадах

	Бага шиг гайхаж. Тэгээд л тэр үү? Хачин юм!

	Салаад та бид удсан даа,

	Саяхан өчигдөр уулзсан юм шиг

	Хоёр биеэсээ уйдсан юм шиг

	Хонгор сэтгэлийн дохио алгаа

	Улам сайхан болжээ та!

	Урамгүй байсны чинь санахгүй байна.

	Нүд аньж цурам хийлгүй

	Дөчин таван цаг хурдлахдаа

	Долоон зуун мод газрыг ардаа би хумьжээ.

	Салхи, шуурга нүүр нүдгүй балбаж

	Санаа түгшүүрлэн хэчнээн ч ойчив доо!

	Тандаа тэмүүлж бэрхийг давлаа

	Шан харамж нь ердөө энэ үү?!

	София

	Ээ дээ, Чацкий, таныг ирсэнд баярлаж байна.

	Чацкий

	Эрсхэн наашаа хар! Үнэн бол ашгүй. 

	Ингэж хүн баярлах уу даа?

	Хүн морьдоо зовоон байж

	Хүрэхийн хүслэн явсан минь

	Талаар болсон юм болов уу?

	Та л нэгийг хэлж дээ?!

	Лиза

	Эрхэм та, тавхан хурмын урьдхан

	Энэ хаалганы цаана байж сонссон бол 

	Таныг бид мөн ч их дурссаан даа.

	Танхил авхай минь хэлээч өөрөө.

	София

	Ганц энэ удаа дурссан биш.

	Зэмлэж та намайг чадахгүй.

	Гаднаас нэг хүн ороод ирэх.

	Гадаа хаалга нээгдээд орхих,

	Гадаадаас, холоос, явуулаар явсан

	Хэн хүнийг хамаагүй хоргоож 

	Шуудангийн тэргэнд тантай 

	Дайралдаагүй биз гэж асууж байлаа.

	Чацкий

	Тэгж байж гээд бодчихъё.

	Хүнд итгэж явдаг хүн

	Ертөнцийн дулааныг дандаа амсана. 

	Ээ, тэнгэр! Эргээд эндээ би ирж үү?! 

	Энхрий Москва минь, та минь мөн үү?! 

	Танхил багын цаг амархан өнгөрчээ.

	Таныг таних бэрхтэй байна шүү.

	Үдшийн уртад та бид хоёр

	Үерхэж наадаад ширээн дор орж

	Ийш тийш харайж явсан

	Хонгорхон нас минь хаачив?

	Аав чинь хатагтайтай хөзөрдөнө.

	Аль нэг харанхуй мухарт суугаад

	Аминчлах санаатай байсан маань...

	Айж цочно, сандал дуугарахаар...

	София

	Хүүхэд нас л байж шүү дээ

	Чацкий

	Хүсмээр сайхан нас. Одоо та 

	Арван найман насандаа

	Алаг цэцэгтэй зүйрлэмээр

	Хосгүй сайхан болсон байна 

	Тэрийгээ өөрөө мэдсэн учраас 

	Даруу байхыг хичээж

	Дээрхийг ч хардаггүй бололтой 

	Өөр хүнд сэтгэл өгөв үү та? 

	Өөриймсөж, нуулгүй хэлнэ үү?

	Өөнтөг битгий санаарай.

	София

	Ширтлэг хурц хараа, энэ олон асуудлаас

	Ширвэгдээд тэр үү, би зовж байна

	Чацкий

	Өршөө, таныгаа би сонирхолгүй яах вэ? 

	Өдий төдий сонин юм Москвад минь болоо биз!

	Өчигдөр нэг найр, маргааш хоёрыг

	хийх л биз!

	Өлзий болж нэг нь амжаад

	Өөдгүй нь суух гээд хожигджээ л биз!

	Өнөө л яриа нь дэлгээстэй

	Өнийн дурсгалд шүлэг нь бичээстэй 

	София

	Ертөнцийг үзсэн хүн айхтар юм

	Москвагаа харааж эхэллээ,

	Хаана нь тэгээд дээр байна даа?

	Чацкий

	Бидний байхгүй тэр газар л

	Билигтэй сайхан гэгддэг шүү дээ

	Аав тань тэгээд английн клубтээ 

	Аанай л гишүүн нь, үхтэл явна биз?

	Авга ах тань дэвхэрч гүйцсэн үү?

	Аа, байз, хар царайтай тогоруун хөлтэй,

	Турк билүү, грек билүү, юу билээ дээ?

	Тун нэр нь орж ирэхгүй байна.

	Хоолны ч өрөөнд зочны ч тасалгаанд

	Хаа л бол хаана байдаг тэр хүн бий юү?

	Хагас зуун насандаа залуурхаж явдаг

	Хатагтай гурав маань мэнд үү?

	Хамаатан олонтой, тэднийхээ хүчээр

	Хаа очиж Европт садантай болно доо

	Та бидний нар маань, эрдэнэ маань бий юү?

	Театр, маскарад гээд өмнөө биччихсэн

	Байшингаа, бүгдийг нь навчаар бүрхчхээд

	Байгаа бие нь тарган, жүжигчид нь тураалдаа хүрсэн

	Найрын үед юм сан, наана нэг хаалгыг нь нээсэн чинь

	Нууц өрөө байгаагүй юу? Тэр өрөөнд

	Нэг хүн нуучихсан, тэр нь хөөрхөн исгэрч

	Найртай зуныг өвөл санагдуулж

	Гургалдай шиг жиргэж байж билээ.

	Гундуу явдаг, уушгины өвчтэй

	Номонд дайсагнадаг, таны садан

	Ноололдож явж эрдмийн хүрээлэнд эрхтэн болчхоод

	Бичиг, номыг мэдэхгүй, мэдэхийг ч хүсэхгүй явна гэсэн

	Бэрх тангараг шаардаж байсан тэр хүн одоо бий юү?

	Дахиад эднийг харах тавилан надад байгаа юм байна. 

	Дандаа хамт байгаад байвал муугүй хүн ч байдаггүй юм даа!

	Энгүй алсад явж байгаад гэртээ буцаж ирэхэд

	Эх орны минь утаа мөн ч анхилуун байх чинь вэ?

	София

	Эгч зээтэй таныг учруулж

	Энэ л танилаа бүгдийг нь нэрлүүлэх сэн

	Чацкий

	Эгч зээ чинь яах вэ дээ, өөрийгөө залуухан гэж бодсоор? 

	Екатерина нэгдүгээр хатан хааны амь аягач хэвээр гэж санасаар

	Хүүхэн, хаваар гэрээ дүүргээд байж л байна уу тэр? 

	Аа, тийм! Хүмүүжлийн тухай одоо ярья. 

	Аль эртний заншлаар гэрийн багш нар цуглуулж

	Ахиу тоотой, цалин бага авах хэдэн хүн аваад

	Бие биедээ гайхуулсаар уу?

	Гаднын хүн болгоныг манай Орост

	Гаргууд эрдэмтэн гэж бай гэсэн хатуу тушаал бий шүү 

	Бидний багшийг санана уу та, өмсөх халат малгайг нь

	Долоовор хуруугаа гозойлгосон нь эрдмийн хүний тэмдэг байж 

	Чадалжаагүй балчир ухааныг маань түгшүүлж байжээ бас!

	Герман хүн байхгүй бол ямар ч аврал байхгүй гэсэн

	Тийм санаа бидэнд эртнээс суусан байж!

	Тархи, сэтгэл хийсвэр, хөнгөн франц Гильоме бий юү?

	Гэрлээгүй юү? 

	София

	Хэнтэй тэр билээ?

	Чацкий

	Аль нэг хатантай нь суухгүй юу?!

	Пульхерия Андреевнатай ч яадаг юм бэ?

	София

	Бүжиг заагч байж. Болох юм уу?!

	Чацкий

	Битгий дургүйц! Эр хүн шүү дээ.

	Биднийг цол хэргэм, эдлэн газартай байж эхнэр ав гэдэг

	Гильоме яах вэ!... Одоо өнөө зан хэвээр үү?

	Гэрийн их цуглаан, найр наадмын үеэр

	Мэддэг франц хэдэн үгээ орос хэлтэйгээ хольж байж

	Ярьдаг заншил ноёрхсоор уу?

	София

	Хэлээ хольж ярих нь

	Чацкий

	Хоёроос доошгүйг л холино шүү дээ.

	София

	Тэр хоёр хэлнээс чинь таных шиг нэгийг гаргавал дээд

	Чацкий

	Тэгэхдээ ихэмсэгт идэгдээгүй юм шүү

	Хачин юм даа, юм гэдэг

	Хурмын зуур тантай учраад

	Хүүхэд шиг би баярлаад

	Хэлэх юмаа дэлгээд сууж байна

	Хэлгүй юм шиг Молчалинаас доор

	Хэрэггүй тэнэг гэж тооцогдож байсан тийм цаг ч бас бий шүү дээ.

	Санаснаас тэр хүн хаачаа вэ?

	Дуугаа хураасан хэвээр үү?

	Сайхан шинэ дуу тэмдэглээд авсан

	Миний дэвтрийг харуутаа л

	Би бичиж авъя гэж

	Гуйгаад ер салдаггүй сэн

	Ер нь тэр хүн, тушаал дэвшинэ!

	Хэл ам гаргадаггүй тийм хүнд

	Манай баячуул дуртай шүү.

	София

	(Хажуу тийш)

	Хүн биш, могой!

	(Чанга, биеэ албадсан аятай дуугаар)

	Би танаас нэг юм асууж мэдмээр байна

	Бэтгэрч уйдаж, инээж баясаж байхдаа ч эндүү ташаагаар ч гэсэн

	Бас одоо яг биш, бага балчир насандаа ч юм уу

	Биш хүний тухай аятай үг хэлж байсан удаа танд бий юү?

	Чацкий

	Энхрий булбарай, хүч аваагүй цагийн

	Эндүү ташааг яриад яах вэ?!

	Морин тэрэгний хонхонд дөжирч

	Мөр нойргүй, цасан их талаар

	Тандаа гэж толгой, малгайгүй давхиснаа

	Сайн үйл гэж би хэлнэ ээ.

	Хүрээд ирсэн чинь юү вэ?

	Хүршгүй хүйтэн зангаар намайг

	Хөлдөөж алах гээд хагас цаг болоход

	Тэвчихийн дээдээр тэвчиж би энд сууж байна аа

	Гэгээн дагинас ийм юм байх!

	Гэхдээ танд би үнэнхүү хайртай

	(Хэсэг дуугүй)

	Хэлсэн миний үг бүр иртэй

	Хэн нэг хүнийг хорлох гэсэн тийм юм болж байна даа?

	Үнэн тийм байгаа бол

	Ухаан, сэтгэл минь уялдаагүй,

	Уйтгар арилгах гэж хэт ярьдаг минь

	Ултай хүнд бол түйтгэр юм байж

	Тэгэхдээ би шоолчхоод дороо мартдаг амьтан

	Дүрэлзэх галд намайг ор гээ, дуртай би орно.

	София

	Шатвал сайн, харин үгүй бол?

	 

	 

	ХӨДЛӨЛ 8

	София, Лиза, Чацкий, Фамусов.

	Фамусов

	Бас нэг нь гараад ирж!

	София

	Балаг боллоо. Зүүд амилсан 

	(явна.)

	Фамусов

	(Хойноос нь)

	Ёрын муу зүүд.

	 

	 

	ХӨДЛӨЛ 9

	Фамусов, Чацкий хоёр. (Софиягийн гарсан хаалганы зүг Чацкий харна)

	Фамусов

	Чи мөн илбэдэж байна аа

	Үг нэгийг гурван жил бичээгүй байж

	Үүлнээс буусан юм шиг гэнэт ирдэг

	(Тэврэлдэнэ.)

	Сайн уу, найз минь, сайн уу, дүү минь, сайн уу?

	Сайхан сонин ч зөндөө л биз дээ?

	Албаны чухал ч байгаа л биз?

	Алив, суугаад, яриарай 

	(Сууцгаана).

	Чацкий

	(Тоомсоргүй мэт байдлаар)

	Таны охин София Павловна

	Тансаг сайхнаараа зүйргүй болжээ!

	Фамусов

	Өөр юм дэлхийд байдаггүй юм шиг

	Залуучууд та нар хүүхний сайхныг л ярих юм даа

	Нэг юм цухас хэлээ биз дээ

	Чи тэрэнд нь найдаа биз дээ

	Чацкий

	Ай даа! Найдлага миний хувь биш.

	Фамусов

	«Зүүд амилсан» гэж шивнэснийг нь

	Зөрүү ухаарав уу чи...

	Чацкий

	Би юү? Үгүй шүү!

	Фамусов

	Хэнийг зүүдлээд, юу бол оо юм бэ?

	Чацкий

	Зүүд таагч хүн би биш шүү.

	Фамусов

	Дэмий юм л ярьж байгаа юм тэр.

	Чацкий

	Нүдээр харсан юмаа л үнэн гэж би бодно.

	Нартад би ийм үзэсгэлэнт бүсгүйтэй

	Насандаа нүүр учирч явсангүй.

	Фамусов

	Өнөөхөө л ярилаа. Хаагуур явав, юу үзэв?

	Өдий олон жил юу хийв? Одоо хаанаас ирэв? Ярь!

	Чацкий

	Тэрийг ярих тэнхээ алга!

	Замлин хорвоог тойрно гэсэн минь

	Зуугийн нэгээр нь ч явсангүй 

	(Яаран босно.)

	Өршөөж үзээрэй намайг, тантай уулзах гээд

	Өөрийн гэрээр ч ороогүй юм. Цагийн дараа би ирээд

	Бүх юмыг хаялгүй ярья.

	Танд эхлээд хэлье, цааш нь та тараагаарай.

	(Үүдний тэнд.)

	Мөн ч сайхан болж шүү! 

	(Явна.)

	 

	 

	ХӨДЛӨЛ 10

	Фамусов ганцаар.

	Фамусов

	Энэ хоёрын аль нь юм бол?

	«Эцэг минь, зүүд амилсан» гэв дээ

	Чангахан хэлээд явчихсан шүү

	Чанд хэцүү юм болж байна

	Андуурах дөхлөө, муу өвгөн!

	Аз муут Молчалин намайг

	Эндүү бодуулах дөхлөө

	Энэ нь гал дөл, тэр нь чандруу

	Тэр нь гуя шалдан, энэ нь гоёч, хөнгөн амьтан

	Тэрсүүд үрэлгэн, томоогүй золиг.

	Том болсон охины эцэг байх гэдэг

	Тоймгүй хэцүүхэн үүрэг юм байна 

	(Явна)

	 

	I бүлэг төгсөв.


II БҮЛЭГ

	ХӨДЛӨЛ 1

	Фамусов, зарц хоёр

	Фамусов

	Петрушка чамд шинэ хувцас байх л юм

	Бас л тохой цоорхой. Хуанли гаргаад ир

	Балхгар лам шиг уншихгүй шүү

	Бадагтай, зогсоцтой, сэтгэлтэй уншаарай

	Ирэх долоо хоногийн эсрэг талд нь

	Ил газар тэмдэглээд орхи

	Энэ мягмарт загас идэхээр би

	Прасковья Федоровнынд уригдсан

	Хорвоо гэдэг сайхан шүү

	Хотлыг бодохлоор тархи эргэх юм.

	Ходоодоо санаад бага идэх юм

	Хорхойтож заримдаа гурван цаг идээд

	Гурав хоног гүрдгэнэж мөн ч хэцүү байх юм.

	Мөн тэр өдрөө... биш юм байна, биш   юм

	Мөргөл өдөр, пүрэвт оршуулгад бас очно.

	Амьд хүн гэж хачин юм. Босож, суухын аргагүй

	Алд тэр газарт өөрөө ч очно гэдгийгээ

	Аль эрт мартчих юм

	Сайшаагдахаар аятай амьдраад

	Сайн нэрээ үлдээе гэвэл

	Сайдын яамны энэ нярав шиг.

	Арчтай амьдрах хэрэгтэй юм

	Ариг гамтай, хүүгээ ч гэсэн тийм болгоод...

	Хожоо их, эхнэр, нөхөр хоёул баян.

	Хүүхдээ, ач нараа гэрлүүлчихсэн

	Өөрөө өнгөрлөө, хүн бүр дурсаж байна

	Өөдөө сүнс чинь Кузьма Петрович гэлцэж байна.

	Аварга амьтад Москвад амьдарч

	Алга болж, үрэгдэж л байх юм!

	Бас нэг юм бичээрэй, пүрэвт бил үү

	Баасанд бил үү, бямбад ч юм уу

	Ямар ч гэсэн бэлэвсэн доктор хүүхний

	Ялархуу амьтан хөөрхий, хүүхдийнх нь угаалга болох юм

	Хүүхдээ гаргаагүй л байсан

	Хүртээмж цагийг нь би бодоход ээ дээ тун дөхсөн дөө.

	 

	 

	ХӨДЛӨЛ 2

	Фамусов, зарц, Чацкий гурав

	Фамусов

	Аа! Александр Андреич, ороорой  

	Аль вэ, суу

	Чацкий

	Ажил гэж тоймгүй биз?

	Фамусов

	Аваад явж бай 

	(Зарц явна.)

	Мартана гэдэг манаас өмнийн юм

	Магад мартах вий гээд тэмдэглэж байна.

	Чацкий

	Уруудуухан байна уу даа?

	Учир дуулъя, цагаа олоогүй би ирэв үү?

	Авхай София Павловна

	Ажрахгүй сайн биз дээ?

	Харц зовуурьтай, хөдлөх чинь тэвдүү

	Фамусов

	Хачин юм ярих юм, та нар!

	Хөгжөөнтэй байна би гээд

	Бүжиг хийлтэй нь биш дээ, хө!

	Чацкий

	Би таныг уриагүй шүү,

	Бие нь чилээрхээгүй биз гэж

	София Павловнаг асуусан?

	Фамусов

	Түй, бурхан минь намайг өршөө

	Таван мянга шахам удаа нэг л юмаа үглэх юм!

	Тансаг сайхан байна шүү л гэх юм

	Одоо болохоор биеийг нь асуух юм.

	Онхи үнэнээ хэлээд орхи

	Орчлонгоор чи нэг явлаа

	Охин минь чамд аятай санагдана уу?

	Сууя гэж чи бодоогүй биз?

	Чацкий

	Танд юуны хамаа билээ?

	Фамусов

	Надаас асуувал зүгээр байх шүү.

	Ямар ч гэсэн төрөл нь юм сан

	Яалаа ч гэсэн аль эртнээс

	Намайг эцэг нь гэдэг юм даа

	Чацкий

	Сууя гэсэн юм гэж бодъё

	Та тэгвэл юу гэх нь вэ?

	Фамусов

	Авиргүйдэхээ больж үз чи

	Аавынхаа үлдээснийг өөд нь тат

	Алба хаах чинь чухал гэж

	Чамд хэлмээр байна даа

	Чацкий

	Алба хаахад бэлэн байна

	Авлигалах, бялдуучлах дургүй байна

	Фамусов

	Бардам, ихэмсэг улсууд шүү!

	Өвгөд яаж байсан билээ дээ!

	Өтгөс дээдсээ харж сурмаар юм

	Үеэл ах чинь Максим Петрович

	Үзтэл ойрмогоос намайг ч бод.

	Ах чинь мөнгөн юм тоож үзээгүй

	Алт л хэрэглэж байлаа

	Зуун хүн зарцалдаг, цээж дүүрэн одонтой

	Цувруулж хөллөсөн морин тэргээр

	Цуутай дархтай явдаг байлаа

	Алба гэвэл ордонд! 

	Ямар ордонд байсныг нь та нарын хэн нь ч мэдэхгүй

	Одоотой зүйрлэх юм байхгүй,

	Екатерина хааны ордонд гээч!

	Ямбатан дээдэс буурьтай, тэр үед

	Нэг хүн толгой дохиход нүдээ л ирмэнэ шүү дээ

	Нэртэй ноёд вангууд бүр ч сүрхий байлаа:

	Идэж уух нь хүн хүнээс өөр

	Идэр байхдаа чиний ах ван, гүн ноёдын зиндаанд

	Харах нь учиртай, байх нь ихэмсэг

	Хавирч дэргэд нь хүн очишгүй

	Харин хэрэг болох хүний өмнө бол

	Нуруу нь хугармаар, үгүй мөн бөхийнө

	Нулимж, нударсан ч инээж л байна.

	Тэгж л байх нь хэрэгтэй байсан юм

	Тэгсэн нэг хий гишгээд ойчиж бүр унаад

	Толгой нь хагарав уу гэмээр

	Өвгөн сөөнгөтөж ёолсонд

	Өндрөөс хатан хаан хараад

	Жаахан инээвхийлэх төдий болсонд

	Жарваганаж бүгд хөхрөхөд нь

	Мань хүн босож, хувцсаа засан ёслох гэснээ

	Маанагтаж дахиад ойчсонд, тэгэхдээ зориуд

	Нөгөө улсууд бүр ч инээхэд

	Гурав дахиа өвгөн ойчиж байсан юм

	Гувшгануур юм гэх байх та нар

	Ухаантай байна гэж бид нар хэлнэ

	Сох аймаар ойчоод эрүүл босоод ирсэн юм чинь

	Сортоо тийм сайн байснаас

	Олонх удаа ордны найрт

	Хэн уригддаг байсан бэ?

	Ордонд онцгой магтаал сонсдог нь

	Хэн байсан бэ, Максим Петрович!

	Хэн хүндлэл хүлээдэг вэ, Максим Петрович!

	Ийм байна гэдэг чинь амар юм уу?

	Тушаал хэргэмд тохоогдох

	Тэтгэмж олгохыг мэддэг хүн

	Хэн бэ гэвэл Максим Петрович!

	Хэрвээ! Одоогийн та нар тэгээд орхи!

	Чацкий

	Хорвоо мунхарч байна гэж

	Санаа алдаж та нар хэлнэ.

	Одоо цаг, өнгөрсөн үеийг

	Олигтойхон зүйрлээд үзвэл

	Домог саяхны ч, үнэмшихэд бэрх юм.

	Долгонцог нь алдаршиж

	Дайнд биш энгийн цагт

	Дайтах шиг юм болж байж

	Духаа хайрлалгүй шал мөргөж

	Дуниартталаа сөгдөж мэхийж

	Дээшээ явдаг байсан л байна.

	Дэвсчүүлж ядарсан нь шавар шороонд хэвтэж

	Дээр байдаг дээрэлхүү нь бялдуу зусарт идэгдэн

	Эзэн  хаандаа  чармайн зүтгэх нэрийн дор

	Эмээж айх, үггүй дагахын үе байжээ.

	Авга ахын чинь тухай би яриагүй

	Таалал төгссөн тэр зовох ч юм байхгүй

	Энэ үед даанч хэчнээн зусарч гэлээ ч

	Эрхтэн олныг инээлгэх юм сан гэж

	Шилэн хүзүүгээ хугалчих гэх

	Шидтэй амьтан олдох болов уу?

	Тэр үед тэр муу өвгөнийг хараад

	Тэнийхгүй болчихсон нуруутай хэр нь

	Бас нэг үеийн хөгшин нь

	Би бас ингэсэн бол гэж

	Үхэхээ мэдэхгүй бодож байсан даа

	Жигшүүрт муу юм хийх дуртай

	Жиггүй амьтад хаа ч бий.

	Одоо харин инээд хүнийг айлгаж

	Ичгүүр хазаартай болчхож

	Ийм учраас хаад ноёд

	Ивээх, хайрлахдаа харам болж.

	Фамусов

	Ээ, бурхан минь, чаралба юм, энэ чинь!

	Чацкий

	Энэ цаг үе маань огт өөр болсон

	Фамусов

	Аюултай хүн!

	Чацкий

	Амьсгалах чөлөөтэй болсон,

	Алиа салбадайчилж

	Алдар олохыг хүсэхгүй болсон

	Фамусов

	Юу ярина вэ? Юу хэлнэ вэ?

	Чацкий

	Ямбатнуудын дэргэд сууж

	Яахаа мэдэхгүй тааз харж эвшээж

	Хүлцэл барьж тонголзон байж

	Хоолны нь шавхрууг идэх гэж 

	Босон харайж сандал тавьж өгч

	Огло үсэрч алчуурыг нь авч барих

	Олигтой ажил мөн үү дээ?

	Фамусов

	Эрх чөлөө гэж номлох нь ээ!

	Чацкий

	Эрэл аялалд хэн явж байна? Тосгонд хэн сууж байна!

	Элдвийн хов ярихаас ажлаа боддог хүн байна уу?..

	Фамусов

	Эрхтнүүдийг бас дайрах нь.

	Чацкий

	Олны төлөө зүтгэх, хар амиа бодох хоёр өөр байх шүү. Тийм биз? 

	Фамусов

	Суу ихтэй нийслэлд эднийг

	Сум хүрэм газарт ч ойртуулахгүй сэн.

	Чацкий

	Би таныг амраана аа, одоо...

	Фамусов

	Тэвчээр гэдэг хэмжээтэй шүү.

	Чацкий

	Танай үеийг би хайргүй хараалаа.

	Тэр цагийнхаа бузар булайгаас

	Манай энэ үед хагасыг нь өг

	Танд би тийм эрх олгоё

	Тэглээ гээд би уйлахгүй ээ.

	Фамусов

	Тантай би ярихгүй, заваан залхгийг тэвчихгүй.

	Чацкий

	Миний хэлэх үг дууслаа.

	Фамусов

	Хэлье ч гэсэн чих битүү.

	Чацкий

	Чихээ таглах хэрэггүй. Хараалын үг би хэлэхгүй.

	Фамусов

	(Түргэн хэллэгээр) 

	Хорвоогийн холуур хэсэж дэмий яваад

	Хойд, урдгүй журам байхгүй болох юм.

	Чацкий

	За би болилоо..

	Фамусов

	Завсарласан нь дээр, ашгүй.

	Чацкий

	Маргаж мэтгэлцэх дургүй шүү.

	Фамусов

	Магад их нүглээ чи нимгэлэхийг бод!

	 

	 

	ХӨДЛӨЛ 3

	Зарц орж ирнэ.

	Зарц

	Хурандаа Скалозуб.

	Фамусов

	(Дуулах, харах юм үгүй)

	Шүтээнээ чи алдаж

	Шүүхэд өгнө, чамайг

	Чацкий

	Цаана тань танайд хүн ирээд байна.

	Фамусов

	Цааргалах юмгүй, шүүхэд өгнө.

	Чацкий

	Танд хүн бараалхах нь!

	Фамусов

	Тархи битгий эргүүл! Шүүхэд өгнө.

	Чацкий

	Эргээд хараач, таныг дуудаж байна.

	Фамусов

	Элбэх нь үү? Тэгж таарна та нар.

	Зарц

	Хурандаа Скалозуб. Оруулах уу?

	Фамусов

	(Босож)

	Илжигнүүд! Хүлээж авч бай, оруулж бай  гэж

	Ээ дээ олон хэлсэн

	Ирүүл, оруул, дууд, гуй,

	Ирсэнд гялайлаа гэж хэл!

	Бушуул, түргэл!

	Яваад, оруулаад!

	(Зарц гарна.)

	Гуйя даа, чамайг болгоомжлоорой

	Нэртэй, тохитой хүн шүү

	Нэмэлт тэмдэг, тушаал тоймгүй

	Нас нь болоогүй ч хэргэм өндөр,

	Нэг л мэдэхэд генерал болох хүн

	Гуйя даа чамайг, даруухан байгаарай

	Ээ, Александр Андреич минь муу байна даа

	Энэ чинь манайд олон ирнэ

	Энд ирсэн хэнд ч би сайн

	Эрхбиш чи мэднэ биз дээ.

	Манай Москвад тэгэхдээ

	Нэмж ярина гэж жигтэйхэн!

	Охин Софиятай минь суух юм гэж

	Олхиогүй дэмий юм их ярина

	Санаандаа тэр хүн сууя гэж бодлоо ч

	Софиягаа би яарахгүй

	Залуухан байна даа, охин минь

	За тэгээд, бурхан өөрөө мэдэж

	Гуйя даа чамайг, тэрний дэргэд

	Арцалдах, булаалдах хэрэггүй,

	Аймаар муу сайн тэр үзлээ

	Ам мэдэн бурж болохгүй

	Яачхав, нөгөөх чинь!

	Ямар хэргээр тэр...

	Ухай! Нөгөө миний өрөө рүү очиж

	(Яаран явж одно).

	 

	 

	ХӨДЛӨЛ 4

	Чацкий

	Юун их тэвдэх юм, юун их цовхрох юм!

	Юу бодож байна, охин нь?

	Цаанаа, хүнтэй болсон юм биш байгаа?

	Цааргалуу, хөндийдүү байдаг болж

	Энэнтэй одоохон уулзах байлгүй.

	Эцэг нь Скалозуб гээд ухаан алдаж байна

	Хүүхэн нь ч зүгээр биш байлгүй...

	Гурван жилээр алсад явбал

	Хайраа алддаг юм байна даа.

	 

	 

	ХӨДЛӨЛ 5

	Чацкий, Фамусов, Скалозуб нар

	Фамусов

	Ийшээ морил. Сергей Сергеевич

	Энд арай дулаан байна.

	Эрхгүй даарсан бол дулаац!

	Эндэх салхивчаа хаачихъя

	Скалозуб 

	(Бүдүүн баргил дуугаар)

	Ингэж өөрөө авирах гэж

	Эвгүй байна, офицер надад

	Фамусов

	Сайн нөхдийн төлөө юү ч хийхээс буцахгүй

	Сергей Сергеевич, хонгор минь!

	Сэлмээ тавиад малгайгаа авчих

	Зөөлөн дэр тохойлдоод аятай тавлаг

	Скалозуб

	Хаахна суувал болмоор юм бэ дээ

	(Гурвуул сууна. Чацкий зайдуйхан)

	Фамусов

	Эрхэм минь би мартаагүй дээрээ

	Энгүүн биш нэг юм хэлье

	Өвөө хуваах ах дүүс биш ч гэсэн

	Холын садан юм байна шүү бид

	Танай үеэл ах аятай юм дуулгав шүү

	Та мэдээгүй юм чинь би бүр бод оо ч үгүй байсан

	Настасья Николаевна, таны юу вэ дээ?

	Надад нэг хэлээдхээч та?

	Скалозуб

	Тун мэдэх юм алга

	Тэрүүнтэй би алба хаагаагүй.

	Фамусов

	Сергей Сергеич юу хэлж байна та?!

	Сэвгүй садан минь дайралдвал би  өмнө нь мөлхөнө

	Олдохгүй байдаг юм болбол хаанаас ч байсан олно

	Одоо миний дэргэд ажил хийгчдээс

	Гаднын хүн бараг байхгүй

	Гадуурхдаггүй би саднуудаа

	Ажилсаг болохоор нь Молчалиныг харин

	Адлахгүй байгаа юм, одоохондоо

	Хаа нэгтээ ажил олж өгөх, загалмай одон шагнуулахад

	Хамаатангаа урьдал болгохгүй яаж болох вэ, эрхэм минь!

	Таны нэрээр албаны талаараа

	Тамтаггүй ашиг олжээ, ах чинь

	Тэрийгээ ч над бас ярив даа

	Скалозуб

	Арван гурван онд, арван гуравдугаар хороонд

	Ах бид хоёр л онцгойрч байлаа.

	Фамусов

	Ийм хүүтэй хүн мөн ч их азтай

	Ийгээс одонтой биз, цаадах чинь?

	Скалозуб

	Найман сарын гурваны зарлигаар...

	Намган окопт удаан суусан юм гэж

	Намайг хүзүүнд зүүдгээр, түүнийг энгэрийн одонгоор гялайлгасаан

	Фамусов

	Харахад сайн хүн, гар нь барьцтай,

	Хамаатан ах чинь ч гаргууд хүн дээ

	Скалозуб

	Тун хачин шинэ юм санана.

	Тушаал дэвших байсан хүн чинь

	Тунгааж бодсон юмгүй албаа хаяад явчихсан

	Тосгонд суугаад одоо ном бясалгаж байх юм

	Фамусов

	Залуугийнх!.. унших, бясалгах гэсээр байтал

	Заяа гэдэг хаячихна шүү.

	За даа, та л их зөв яваа!

	Алба хааж удаагүй байж

	Аль эрт хурандаа болсон

	Скалозуб

	Дэмжих, татах хүн надад байлаа

	Дээрээс орон тоо гаргаад өглөө

	Ахмад нь заримдаа халагдах юм

	Авиргүй залуус нь хөөгдөх юм.

	Фамусов

	Аз хүүгээр ёоз хүүг цохино гэгчээр

	Авралт бурхны хараа яаж тусахаас л болох юм даа!

	Скалозуб

	Надаас илүү азтай хүн алийг тэр гэх вэ

	Наахнаас хэлэхэд манай арван тавдугаар дивизийн

	Бригадын генералыг хар даа

	Фамусов

	Бас ингэхэд танд юу дутаад байна?

	Скалозуб

	Гомдох юм надад байхгүй ээ, хөөрхий

	Гол нь хоёр жил хорооны хойноос нэлээн их алхуулсан даа

	Фамусов

	Хорооны хойноос алхуулсаан?

	Өөр юмны талаар таныг гүйцье гэвэл

	Өөдөө, дээшээ гишгэж чадах хүн ховор

	Скалозуб

	Надаас олон жил болсон хүн корпуст нэлээд бий л дээ.

	Наян есөн оноос би алба хаасан хүн.

	Өндөр тушаалтан болъё гэхэд олон шугам байна л даа

	Өөдтэй гүн ухаан зарж бодоход

	Генерал болбол л боллоо гэхээс

	Гижиг хүрээд болохгүй байна.

	Фамусов

	Зөв л юм бодож байна, эрүүл энх бай,

	Зөгнөж бодсон чинь ёсоор болтугай

	Ард нь байх нэг юмыг хойшлуулж хаяад яах вэ?!

	Авгай авахаа бас бодно шүү.

	Скалозуб

	Эхнэртэй болох гэдэг сайхан хэрэг

	Фамусов

	Эргэцүүлж бодъё. Тэгвэл! Хэний дүү, эгч, хэний охин ганцаар байна.

	Энэ Москвад хүүхэн мундахгүй

	Жилээс жилд л ундраад байна.

	Жигтэй юм шүү, тэгэхдээ эрхэм ээ

	Москва шиг нийслэл хаа байх вэ?!

	Скалозуб

	Мөн ч хэмжээ их шүү дээ.

	Фамусов

	Таашаал зөв байх сайн хэрэг

	Юм болгон өөртөө хуультай

	Жишээ зэргийг ярихад эцгийн байдлаар хүүг хэмждэг

	Жирийн биш эртний заншил бий л дээ.

	Тэгэхдээ хоёр мянгаад албаттай бол

	Тэнэгдүү ч гэсэн нөхөр шүү дээ.

	Элдэв маягт идэгдэж дээгүүр харсан хурц зантай

	Эвдэрсэн юмнууд бий л дээ.

	Тэдний гайхуулдаг их ухаан

	Тэндээ л байж байг цаашаа.

	Тиймийг гэртээ оруулахгүй ээ.

	Тэгж гайхуулж хол явахгүй.

	Албаттай улсууд л тайж угсаатай хэвээр хадгалж байна.

	Авдаг нь ганц энэ биш ээ. Хоол, цай аваад үз.

	Манайд оръё гэсэн хүн байвал

	Уригдсан, уригдаагүй бүгдээрээ ор

	Үүд хаалга нээлттэй, гадаадынхныг бүр ч хүндэлнэ

	Үнэнч нь аргагүй, худалч хударгагүй

	Хэнд нь ч гэсэн аяга хоол бэлэн

	Дээрээс, доор хүртэл сайн хараарай даа

	Дэгсдүүлэлгүй хэлэхэд бүгд тэмдэгтэй

	Хөвгүүд, ач нар, залуусаа харцгаая

	Хөөрүү юм гэж загнаж байна бид.

	Ажиж сайн бодоод үз!

	Арван тавтайдаа багш нараа сургана.

	Өвгөд настны шар нь хөдөлбөл

	Үг болгоныг нь тогтоомж болгомоор

	Үнэтэй үг ч бас хэлнэ.

	Том тулууд юм чинь тоодог юм гэж байхгүй

	Төр засгийг заримдаа мөн ч авна шүү дээ

	Хүн сонсвол аймаар, бэрх!

	Хүсэлтэй шинэ юм бодно уу гэхэд даанч үгүй дээ, харин

	Тэнгэр л өршөөх байх, бүү мэд

	Тэмцэлдэж юм болгоныг өөтүүлж

	Тэр гэх тэмдэггүй шуугилдаад

	Тал тал тийшээ тараад явчихна

	Тэнхээ, овоо ухааныг нь бодвол чөлөөнд байгаа сайдуудаа!

	Цаг нь болоогүй л байх шиг байна.

	Цаадуул үгүй ч бас болохгүй юм.

	Авгай нарыг захирах тийм хүч бий болов уу?

	Ажил болгоныг шүүж, ярина, өөрсдийг нь болохоор шүүх хүн байхгүй.

	Хөзөр тоглоод арцалдана, босоод бөөнөөр ирэхээрээ

	Хөөсөрсөн далайн давлагаа шиг сүрдмээр

	Эхнэртэй байж би үзлээ л дээ,

	Бул чулуун тэвчээр хэрэгтэй.

	Хамаагүй ч бас муутгаж болохгүй ээ.

	Хамаандлуулж үз, фронтоо, цэргээ

	Сенатад оруулаад суулгаад үз

	Сэхээрч нэг юм хийх л байх!

	Ирина Васильевна! Лукерья Алексеевна!

	Татьяна Юрьевна! Пульхерия Андреевна!

	Охидыг нь үзсэн хэн бээр ч тэр

	Онцгой анхаарч харна шүү

	Пруссийн их хаан энд мориллоо

	Москвагийн хүүхнүүдийн царайлгийг биш

	Өндөр хүмүүжлийг нь гайхсан.

	Үнэндээ ч хүүхнүүд маань овоо шүү

	Төсөрхөн үнэтэй давуу, хилэн, сиймхийгээр

	Төрсөн биеэ аятайхан гоёчихно

	Үг хэлэх нь эвлүүхэн аялгатай,

	Үзтэл франц дуу дуулна.

	Хоолойны нарийныг ховорхон гаргана.

	Хотол эх нутгаа хайрладаг болохоороо

	Цэргийн хүмүүст наалдана шүү дээ

	Цэх хэлэхэд Москвагаас өөр ийм нийслэл

	Хаана ер нь байна вэ дээ!

	Скалозуб

	Миний бодлоор тэр жилийн түймэр

	Энхжиж сайханжихад нь тус болсоон

	Фамусов

	Элэнцийн тэрийг дурсаад яах вэ.

	Их ч юм үзлээ дээ!

	Тэрнээс чинь хойш зам, гүүр

	Байшин барилга цөм шинэ янз!

	Чацкий

	Байшин шинэ ч балай заншил нь хуучнаараа

	Улиран өнгөрөх жил сар, маяг, түймэр юу ч байлаа

	Ужиг хуучныг арилгахгүй.

	Фамусов

	(Чацкийд)

	Хуруундаа юм уяхгүй яасан юм бэ, би ердөө л

	Хуучлахыг сонсоод дуугүй байгаарай гэж их л гуйсан сан

	(Скалозубд)

	Эрхэм та танилц, миний найз Андрей Ильичийн

	Эрх ганц хүү, Чацкий

	Ашиг тус байхгүй гээд

	Алба хаадаггүй хүн дээ

	Хийвэл их юм чадах хүн

	Бичиж, орчуулах нь магад сайн,

	Биднийг огт дагуулахгүй

	Ухаан ихтэй ийм хүнийг

	Учиргүй харамсах юм би

	Чацкий

	Магад сайн өөр хүнийг харамс

	Магтаал үгэнд би дургүй шүү

	Фамусов

	Ганц би биш, бүгд олон зэмлэж ярьдаг юм

	Чацкий

	Буруутгагч нь хэн бэ дээ?

	Хэт насалж зөнөснөөсөө

	Чөлөөтэй амьдралыг үзэн яддаг

	Чөмгөө хүртэл хуучинд баригдсан

	Очаковын үе, Крымийг эзэлсэн тэр цагийн

	Улирч мартагдсан сониноос

	Бодол санаагаа цэнэглэж байдаг

	Сав л хийвэл зэмлэхэд бэлэн

	Сайндаа өнөөхөө л үглэдэг

	Хуучирсан дутмаг муу гэдгийг

	Өөрөө ухаарч чаддаггүй

	Эх орны эцэг бологсод та нараас бид нар асууя

	Энэ биед минь жишээ болох юм хаа байна?

	Дээрэм хийж баяжигсдыг заах гээгүй биз дээ?

	Дээрхийг, шүүхийг садан, танилаар дүүргэж

	Хийсэн хэргээсээ мултрагсад

	Хээнцэр орд харш олныг барьж

	Найр наадам, үрлэг цэнгэлийг

	Найгүй хамаагүй хийгсэд

	Гадаадын хэн ч хэдийд ч

	Гаргууд муухай өнгөрсөн амьдралын

	Бузар шинж тэмдгийг

	Гаргаж чадахгүйгээр болгогсдоос

	Бид жишээ авах уу? 

	Хоол өгнө, бүжиг хийнэ, олноор наадна...

	Учир нь мэдэгдэхгүй бодол санаагаар

	Хүүхэд байхад минь мөргүүлэхээр

	Аваачиж байсан тэр айлынхныг

	Үлгэр болгохоор заах юм биш биз?

	Муу хэргийн эзэд, ван, гүн ноёдын

	Нестор нь болсон тэр балай ноён

	Нит архидаж зодоон хийхэд нь

	Нэрийг нь, биеийг нь хамгаалж

	Үхэхээ мэдэхгүй зүтгэдэг албат нараа гурван анч нохойгоор сольсон,

	Үхдэл болсон бас нэг ноён

	Үтэл бэртэгчин бусдадаа гайхуулах гэж

	Эх, эцгээс нь салгаж авсан боолчуудын сайхан хүүхдээр

	Энэ хавьд хэнд ч байхгүй балетын жүжиг бий болгов.

	Өөрөө Зефир, Амур гэсэн сайхан амьтдыг харж баясаад

	Өрөөлийг атаархуулж Москва даяарыг гайхуулсан!

	Сүүл сүүлдээ өр төлөөс нь дийлдэхээ больж

	Сүйдэх цаг дээрээ өнөө сайхан амьтдаа ган ганцаар нь зарчихсан.

	Амьдрал үзсэн буурлууд нь энэ!!!

	Арга ядахдаа бидний хүндлэх ёстой улс нь энэ!

	Адбиш чамд цэгнэн шүүгчид маань энэ!

	Залуусын дотроос энэ бүгдийг дайсагнаад

	Зэрэг дэв, алба тушаал гуйлгүй нэг нь

	Амьдрал мэдэхэд зориод эрдэм номд шунаж,

	Бүтээлч урлаг, дээдийн сайханд хүрэх зоригийг нь

	Бурхан тэр хүнд бадраан өгч,

	Тэр тэгээд хуучинтай тэмцэж зориглоод эхэлбэл

	Тэнгэр ниргэлээ, түймэр гарлаа гэж

	Тэнхээ мэдэн хашхиралдана!

	Тэрслүүд аюултай дайсан гэж нөгөө залуу шоодогдоно.

	Тэр л мундир, ноёны хувцас эдэнд чухал шүү дээ

	Оёдол онцгой, сайхан хувцас нь дээр цагт

	Онхи ядуу ухаан бодол, хүч мөхөс сэтгэлийг нь

	Нууж далдалж байж л дээ

	Одоо биднийг тэр замаар дагуулж явуулах юм гэнэ!

	Охид, авгай нар нь ч бүгдээрээ мундирт л наалдах дуртай

	Би ч мундирыг саявтар энхрий үздэг байснаа, цааргалдаг болсноо нуухгүй

	Бэлэн дахиад хүүхэд шиг баярлаж аваад өмсөхгүй

	Тэгэхдээ хүн сайныг дуурайна шүү

	Төлдөр гвардийг, ордныг орхиод

	Ийшээ ирсэн хүмүүсийг

	Эмэгтэйчүүд уриа хашхиран

	Малгайгаа шидэж угтаж байсан юм.

	Фамусов

	(Өөрөө өөртөө)

	Энэ золиг хэрэгт хийнэ шүү

	(чангаар)

	Сергей Сергеич би явлаа, өрөөнд очъё.  

	Сүүлээр та яваад очоорой.

	(явна)

	 

	 

	ХӨДЛӨЛ 6

	Скалозуб, Чацкий хоёр

	Скалозуб

	Энүүхэн хоорондын ярианд та

	Эрхэмсэг москвагийнхны хэт өргөж  хайрласан

	Цэвэр гварди, гвардынхан, гвардичуулыг

	Цэглэж аятайхан чимхэж хэллээ.

	Алтан эмжээр бүхнийг нь нар гэж эндүүрдэг биз ээ!

	Адгийн байранд нэгдүгээр арми сая орлоо л доо

	Тэгэхдээ юм бүхэн нь гял цал, бэлхүүс нарийхан хувцастай

	Тэр нь муу гэх аргагүй, тэр байтугай офицерууд нь

	Францаар, зарим нь ярьдаг юм байна.

	 

	 

	ХӨДЛӨЛ 7

	Скалозуб, Чацкий, София, Лиза нар

	София

	(Цонх руу гүйн очно.)

	Ай бурхан минь! Ойчлоо!, Үхчихлээ!

	(Ухаан алдан унана.)

	Чацкий

	Хэн тэр вэ? Хэн бэ, тэр чинь?

	Скалозуб

	Хэн нь юу болчхов оо?

	Чацкий

	Айсандаа энэ бүсгүй үхэх нь!

	Скалозуб

	Аль вэ? Хэн юм бэ?

	Чацкий

	Юу мөргөж ойч оо вэ?

	Скалозуб

	Өвгөн маань морийг нь үргээчихээ юү?

	Лиза 

	(Ахайтны дэргэд сандарна)

	Хувь тавилан л мэддэг юм даа.

	Молчалин, моринд мордтол

	Цаадах нь цовхорч туйлаад

	Наадах нь газарт шидэгдчихжээ.

	Скалозуб

	Хазаараа хэт татчихаж, моринд муу хүн байна шүү дээ.

	Хажуулдаж уу? Элэгдэж үү? Үзээд орхиё 

	(Явна)

	 

	 

	ХӨДЛӨЛ 8

	Скалозубаас бусад нь байна.

	Чацкий

	Туслах уу, энэнд яах вэ?

	Лиза

	Тэр өрөөнд ус байгаа юм сан.

	(Чацкий гүйн явж авчирна. Софияг сэргэтэл тэр хоёр шивнэж ярина.)

	Тэгээд наад аягандаа хийгээч

	Чацкий

	Хийсэн шүү.

	Чанга барьсан хувцсыг нь сулла

	Чамархайг нь цуугаар арч,

	Ус балгаад шүрш, харав уу?

	Уужраад амьсгаа нь тавигдаад ирлээ

	Дэвбэл яадаг бол?

	Лиза

	Дэвүүр тэр байна

	Чацкий

	Өөдөө, наашаа хараач

	Өнөө Молчалин дажгүй байна

	Хэрэггүй юманд зовжээ авхай

	Лиза

	Хэтэрхий энэрэнгүй шүү дээ

	Гүйж яваад хүн ойчиход ч

	Хачин их айдаг юм.

	Чацкий

	Усаар сайн шүршээрэй

	Ухай, ухай. Дахиад, дахиад.

	София

	(Гүнзгий амьсгалж)

	Хэн байна, надтай?

	Хачин муухай зүүд шиг л.

	Юу болов оо? 

	(Түргэн бөгөөд чангаар)

	Нөгөө хүн яав? Зүгээр үү?

	Чацкий

	Хүзүүгээ булгалсан ч яадаг юм бэ, тэр

	Таныг ингэж зовоох гэж!

	София

	Хүйтэн сэтгэл чинь аймаар байна!

	Тавлаж байгаа юм шиг, эвгүй биш үү, танд

	Чацкий

	Тэрний төлөө зовох хэрэг үү?

	София

	Тэр лүү гүйж очоод тус болохыг бодохгүй

	Чацкий

	Таныгаа орхиод тэр лүү гүйх үү?

	София

	Үнэндээ таны хэрэг надад үгүй!

	Өрөөлийн зовлон танд зугаа.

	Өрлөг эцэг чинь үхэж байлаа ч ялгаа үгүй,

	(Лизад)

	Явъя, тийшээ гүйе.

	Лиза

	(Хажуу тийш татан аваачиж)

	Яах юм бэ, гүйгээд? Бодооч та?!

	Цаадах чинь амьд, мэнд байна

	Цонхоороо түүнийг хараач дээ

	(София цонхоор харна.)

	Чацкий

	Сандраад муужрах юм, яарч, уурлаж, айх юм

	Сайн ганц нөхрөө алдахад л

	Ингэж тэвддэг байх даа.

	София

	Ирлээ наашаа. Гар нь хөдлөхгүй байна.

	Чацкий

	Би хамт үхэх минь яав даа?..

	Лиза

	Билиггүй юм ярих гэж.

	София

	Хүсэл чинь биелэх болтугай.

	 

	 

	ХӨДЛӨЛ 9

	София, Лиза, Чацкий, Скалозуб, гараа боосон Молчалин нар

	Скалозуб

	Босоод ирсэн, гар л шалбарч.

	Бухимдаж сандрах ч хэрэггүй байж.

	Молчалин

	Айлгаж таныг, уучлаарай даа

	Скалозуб

	Айхтар юм болж уу гэж, бид ч их тэвдсэн

	Гүйж орж ирж муужирч унаад...

	Гоц зовох юм ч биш байж л дээ, харла гэж.

	София 

	(Хэнийг ч эгцлэн харалгүй)

	Онцын хэрэг биш байж...

	Одоо хүртэл бие чичрээд байна.

	Чацкий

	(Өөрөө, өөртөө)

	Молчалинтайгаа үг солихгүй нь гээч!

	София

	Муугүй л зоригтой л доо би уг нь.

	Сүйх тэрэг заримдаа онхолдож л байдаг.

	Сүйдлээ гэж би айдаггүй.

	Босгоод өөд нь тавьчихлаар л

	Цаашаа давхимаар байдаг юм.

	Тэгэхдээ гаднын ямар ч хүн хамаагүй

	Танихгүй, мэдэхгүй хэн нэг хүн

	Бүдрээд ойчиход нь л би зовно

	Бүр гүйж очиж тэвэрмээр санагдана.

	Чацкий 

	(өөрөө өөртөө)

	Буруу хойшоо, чааваас даа

	Буруугаа хүлээхийг нь цаадах нь мэдэж байгаа юм болов уу?

	Скалозуб

	Хачин сонин юм та нарт ярья.

	Хатан Ласова гэгч байдаг юм гэнэ.

	Давхидаг авгай юм, бэлэвсэн хүн гэнэ

	Шохоорхож дагадаг хүн олонгүй юм гэнэ

	Сая нэг давхиж яваад ойчиж

	Салам гэмтэж гэнэ билээ?

	Зангаас цаашгүй, эв хавгүй ч юм

	Зарц нь ангайж явж түшээд ч авсангүй

	Хавиргаа гэмтээсэн юм байх

	Хань ижил эрж байгаа юм байх

	София

	Александр Андреич та

	Анхаарамж сайтай, сэтгэл уян хүн

	Олны зовлонг мэдрэх хүн юм

	Чацкий

	Одоо сая уян сэтгэлээ би ч бас харуулсан

	Санан, сандран, зүтгэн байж

	Усаар шүршин, илэн байж

	Усгал таныг хэний төлөө юм бэ

	Сэргээж босгож л чадлаа байна

	(Малгайгаа аван явав.)

	 

	 

	ХӨДЛӨЛ 10

	Чацкийгаас бусад нь байна

	София

	Сэтгэлээсээ би гуйя, орой манайд морил!

	Скалозуб

	Эртхэн дээр үү? Ямар вэ?

	София

	Эрхэмлэж гуйхад эртхэн дээр

	Эгэл манай найзууд цуглаад

	Аятай сайхан бүжиглэе гэсэн юм.

	Азгүй явдлаас болж найр зарлаж болохгүй байна.

	Скалозуб

	Ирье ээ, аавтай нь уулзаад явъя.

	София

	Ирнэ шүү та, баяртай.

	Скалозуб

	(Молчалины гарыг атгаж)

	Танд ёсолъё

	(Явна)

	 

	 

	ХӨДЛӨЛ 11

	(София, Лиза, Молчалин!)

	София

	Эгээтэй л галзуурсангүй би. Молчалин!

	Энэ бие чинь надад үнэтэй гэж мэдсээр байж

	Амиараа ингэж тоглож болох уу?

	Аль вэ, гар тань юу бол оо вэ?

	Эм уух уу? Тайван хэвтэх үү?

	Эмч дуудсан нь дээр биз ээ?

	Ингэж хамаагүй байж болохгүй.

	Молчалин

	Алчуураараа боосон чинь огт өвдөхгүй байна аа

	Лиза

	Алмайрч дэмий юм хийх гэж

	Алчуураар боогоод гэнэ шүү. Яах юм бэ!

	Адал муу явдал чинь одоо ингээд илэрнэ дээ

	Шоолж чадна аа, та нарыг, Чацкий!

	Шоохолзож сахлаа имрээд Скалозуб ч

	Түмэн юм нэмэрлэж, муужирсныг чинь ярина.

	Түхгэр энэ чинь ч хүний мууд дуртай

	Хүний мууд дургүй хүн одоо цагт бий юм уу?

	София

	Хэнийг ч би хайрлахаа

	Хэнээр ч ер заалгахгүй

	Тэгэхдээ биеэ би их барьсан

	Таныгаа ирэхэд үг дуугараагүй

	Таны өөдөөс харж ч зүрхлээгүй

	Тэгсэн биз дээ, Молчалин?!

	Молчалин

	Санаа ил байх муу шүү дээ

	София

	Санавч нууж байж чадахгүй юм даа

	Салхивчаар ч үсрээд гармаар байлаа.

	Орчлон хорвоо, хэн хүнд юуны хамаа байна аа?

	Онгирч шоолбол шоолог, уур нь хүрвэл харааг цаашаа.

	Молчалин

	Ил илэрхий байх тань, хор болох вий бидэнд

	София

	Ичихгүй тантай буудалцана гэж үү?

	Молчалин

	Хүнд муу хэлүүлэх буудуулахаас аймшигтай

	Лиза

	Аавын чинь өрөөнд хоёул сууж байхад нь

	Аятай хөөрхөн аашлаад гүйж ор.

	Зовсон юм байхгүй, хөгжилтэй

	Зоримог орохоор чинь тэд гайхсанаа

	Сүйд болтлоо баярлана

	Сүйхээтэйхэн улам ойртоод

	Александр Андреевичтай дөт сууж

	Аль эрт зүггүйтэж явснаа, наадам, тоглоомоо

	Шулганаад эвтэйхэн ярьчихаж чадна, та

	Шууд инээмсэглээд дайрна шүү дээ

	Сэтгэл хаясан тэр хурандаа.

	Сэв хийтэл үгэнд чинь уяраад таны боол болно.

	Молчалин

	Танд би зөвлөж хэлэх эрх байхгүй.

	София

	Таныг тэг гэвэл би явлаа.

	Уйлан байж дэргэд нь суугаад

	Худлаа инээж маяглах чадал

	Хүрэх болов уу, үгүй болов уу?

	Чааваас бурхан яагаад өнөөдөр

	Чацкийг манайд ирүүлээ вэ?!

	(Явна)

	 

	 

	ХӨДЛӨЛ 12

	Молчалин, Лиза хоёр

	Молчалин

	Чи мөн хөөрхөн амьтан шүү.

	Чимэгтэй аятай хүүхэн.

	Лиза

	Чимхсэн муухай гартай эд вэ?

	Хоёул байж бас надаар яах нь вэ?1

	Молчалин

	Хонгорхон царайг чинь харахлаар

	Хос болмоор байна, чамтай!

	Лиза

	Ахайтныг чи яах гэж?

	Молчалин

	Албаны хувиар түүнийг дэгээдэж

	Аминдаа бол чамайг хайрлана...

	(Тэврэх гэнэ)

	Лиза

	Хийх юмгүй уйдахаараа тэр.

	Холд надаас та.

	Молчалин

	Сайн эд надад олон бий дээ.

	Сайхан хийцтэй үйлийн хайрцаг,

	Дотроо ч тольтой, гаднаа бас толь

	Дорсойх үзүүр, эмжээр цул алт

	Цагаан өлбөнгөөр хэлхсэн дэр

	Цасан танаар хийсэн хайрцагтай

	Чамин хайч, зүү

	Сувдан зүүлт гээд их юм бий

	Үнэртэн гоё юм, будаг шунх гээд

	Үнэтэй юм их байгаа

	Лиза

	Элдэв юм, ялангуяа үнэтэй юмыг би

	Энэ биедээ эдлэхийг цээрлэдэг юм даа.

	Ахайтантай өөртэй нь номхон мөртөө

	Аягачинтай нь маягладаг учраа хэлнэ үү?

	Молчалин

	Гарын боолтоо би авахгүй, бие нь муу гэж хэлээрэй

	Хоолны үеэр над дээр чи оч

	Бүх үнэнээ чамд хэлье

	(Хажуугийн хаалгаар орно)

	 

	 

	ХӨДЛӨЛ 13

	София, Лиза хоёр

	София

	Аавын өрөөнд очсон чинь хэн ч алга байх юм

	Амь тэмцээд бие муу байна, хоолонд би очихгүй

	Намайг эргэж биеийг минь асуу гэж

	Молчалинд чи хэлээдхээрэй.

	(Өрөөндөө орно.)

	 

	 

	ХӨДЛӨЛ 14

	Лиза

	Эндэх газрын улс тун хачин байх юм.

	Энэ нь тэрийг, тэр нь намайг гэх юм даа.

	Хайр сэтгэл гэхлээр би ч үнэн айдаг юм.

	Харин буфетийн Петрушкийг харах дуртай байдаг юм.

	 

	II бүлэг төгсөв.


III БҮЛЭГ

	ХӨДЛӨЛ 1

	Чацкий, дараа нь София

	Чацкий

	Хүлээж байж уулзаад үнэнийг нь хэлүүлнэ

	Хүсэлт нь хэн юм бэ? Молчалин уу? Скалозуб уу?

	Өлөг амьтан шиг тэнэг шүү, Молчалин

	Өөдгүй юм байсан юм, хөөрхий!

	Гэнэт ухаараагүй л бол... Нөгөөх нь яах вэ

	Гэдэсжиж орилсон, фаготын доод өнгө,

	Цээрлэм бүдүүлгээ бүжгээр халхлаач!

	Янаг сэтгэл хэцүү, ялгаж мэдэхэд бэрх

	Би ч... 

	(София орж ирнэ).

	Та ирэв үү? Ашгүй дээ

	Битүүдээ би хүсэж байлаа.

	София

	(Өөрөө өөртөө)

	Олсонгүй, цагаа, чааваас

	Чацкий

	Одоо намайг та эрж ирээгүй биз.

	София

	Даанч үгүй, эрээгүй.

	Чацкий

	Даварч байна аа би, гэлээ ч

	Даажигналгүй хэлээд өгнө үү? 

	Хэнийг та хайрладаг вэ?

	София

	Хээ, тэнгэр минь, хорвоо даяарт хайртай.

	Чацкий

	Илүү дотно нь хэн бэ?

	София

	Ижил даслын төрлүүд байна.

	Чацкий

	Надаас бүгд л илүү биз.

	София

	Нарийвчилбал зарим нь даа.

	Чацкий

	Цаадах, наадах нь шийдсэн юм чинь

	Царайчилж байдаг нь миний буруу

	Үхэх надад багадаж байхад энэ хүн инээж байх юм.

	София

	Үнэн үг хэдийг хэлэх үү би?

	Хачин юм хүн бүрд байх л даа.

	Харуут л шогчилж байдаг чинь

	Даруу биш юм, эвгүй юм

	Дагуу нь өөрийгөө харж баймаар.

	Чацкий

	Өөрийгөө юү? Хүний инээд хүрэм хүн

	София

	Өнгөлзсөн аймаар харцтай.

	Өрвөлзүүр хахир байдалтай

	Ийм чанар танд байдаг юм

	Илчилж өөрийгөө шүүмжилж харахад

	Илүүдэх юм байхгүй дээ.

	Чацкий

	Хачин эвгүй хүн юм байж би

	Хачирхалгүй нь хэн байх вэ?

	Тэнэгүүдийн ижил тэнэг

	Тэр Молчалин жишээ нь...

	София

	Энэ жишээллийг олон дуулсаан

	Элдвээр бусдыг хэлж бахаа хангая гэж байна та.

	Энийг сонсох дургүйгээрээ

	Эндээс би зайлъя.

	Чацкий

	(Гараас нь барьж)

	Байзнаач, би гуйя 

	(хажуу тийш)

	Баашилж худал нэг удаа маяглая

	(Чангаар)

	Шүүмжлэл яриагаа болъё доо

	Шүтлээ Молчалиныг, миний буруу

	Гурван жил өнгөрсөн юм чинь

	Хувиран өөрчлөгдөө байлгүй.

	Хорвоогийн юм өөр болдог оо

	Төр засаг, цаг агаар, зан заншил, билэг ухаан

	Тэнэгүүд гэгдсэн тушаалтан алийг тэр гэх вэ!

	Цэргийн эрхтэн, яруу найрагч зөндөө тийм хүн байна.

	Цээрлэж нэрийг нь хэлэхээ байя

	Сүүлийн жилд ялангуяа

	Суу ухаантай, овоо болж гэж

	Тооцогдсон хүн ч цөөнгүй шүү.

	Молчалин ухаалаг зоримог авьяастай ч байг

	Мөнхийн хорвоог бүхэлд нь умартаж

	Ганцхан таныг гэх тийм оргилуун

	Гал халуун сэтгэл түүнд бий гэж үү?

	Зүрхний цохилт бүр нь

	Зүглэж танд л зориулагддаг,

	Бодол, ажил бүрийдээ

	Таныгаа шүтээн болгож

	Хатан сэтгэлээ ганцхан танд

	Хандуулж өгч дөнгөх болов уу?

	Надад одоо бодогдовч хэлж би мэдэхгүй байна.

	Наанадаж миний энэ зовлон энэлэл бүхэн

	Үхээрийн муу дайсанд минь ч

	Битгий тохиолдог гэж бодоход Молчалин

	Толгой гудайлгаж дуугүй л өнгөрнө

	Тоймгүй номхон ийм хүмүүс цовоо сэргэг байдаггүй юм

	Ямар ч хэцүү нууц юм сэтгэлдээ агуулж яваа юм

	Янзын муухай юугаар толгой нь дүүрэн байдаг юм билээ?!

	Өөрийн сайхан сэтгэлээр тэр бүтэлгүй хүний

	Өө болгоныг арилгаж гэгээн ариун болгожээ та.

	Нүгэлт хүнийг ингэдэг чинь танд улам буруутай

	Нурших юмгүй, ухаантай цаадах чинь

	Тэгэхдээ таныг хүндлэн хайрлах

	Тэнхээ тэрүүнд байх болов уу?

	Наадаж өсөөд, ах дүү шиг байсан

	Найз болох надад та

	Тэр чадна гэж баталбал

	Таныгаа орхиход ч хөнгөн байх болов уу?

	Тэрлүүлж өөрийгөө гартаа авч

	Тэртээ холыг зориод

	Тэнэг галзуурлаа ч эмнэж үзье

	Хайрлах хүн надад байхгүй гээд

	Хаа хамаагүй дэлхийгээр тэнэж

	Энэ элдвийг мартагная,

	Эргүүтсэн сэтгэлээ ч нэг сэргээе

	София

	(Өөрөө өөртөө)

	Дургүй байж би галзууруулав аа!

	(Чанга)

	Дэмий маяглаад бид яах вэ?

	Молчалин гаргүй болж мэдэх байлаа.

	Мөн ч та хатуу байв шүү.

	Нүд ч ирмэлгүй зогсож байв уу

	Нүгэлт би ч үхтлээ айсан

	Зовлонд учирсан хэнд боловч

	Зохиромжтой тус хүргэх хэрэгтэйг

	Үгүйсгэх гээд байх юм даа, та

	Тухайлсан таны бодолд 

	Үнэн юм тунгаагдсан л байгаа

	Үнэн л юм гээд шулуун хэлж байх

	Шударга үг чинь хэнд хэрэгтэй юм бэ?!

	Шууд дургүйцлээ хүнд илэрхийлэх

	Хорон үг хэнийг ч гомдооно

	Хойно, урд нь бодож хэлж бай

	Номхон гээд тэрийг хэлчихвэл

	Ноолоод муулаад дэвэргээд

	Хорон үг чинь урсаад гарна

	Хорвоог шоглож барна гэж үү.

	Ай мэдэхгүй, бодно байгаа

	Амьд ухаан чинь хэцүүдэх байлгүй.

	Чацкий

	Ээ, бурхан минь, инээх хөхрөхийг  голлосон

	Эвийлмээр хүн нь би болж байна уу?

	Инээдтэй хүн харахлаар хөгжилтэй аятай л байдаг юм.

	Гэхдээ тэд надад уйтгар болдог юм. 

	София

	Гэнэн чамин хүн байдаг л байх

	Молчалинтай дөтхөн танилцвал

	Мөргүй тэнэг ч биш юм шүү.

	Чацкий

	(Оргилуунаар)

	Та тэрийг яах гэж ойр дөт танив аа?

	София

	Танья гэж таньсангүй, тэнгэр ойртуулж өгсөн юм!

	Та хараарай, манайхан бүгд тэрэнд сайн.

	Аавын алба хааж гурван жил боллоо.

	Арзганаж цаадах нь уурлахлаар

	Дуугүй болж наадах нь инээснээр

	Буулгаад авах юм, чадамгай

	Буулт хийж бүгдийг уучилна

	Баяр, хөгжөөн өөртөө эрж

	Ийш тийш явна гэж байхгүй шүү дээ

	Босго алхаж холдохгүй, өвгөдийг зугаацуулж сууна

	Бид нар инээлдэж хөөцөлдөөд хөгжүүн сайхан байхад

	Мань хүн, дуртай ч дургүй ч

	Өвгөдтэй өдөржин тоглож тэднийг баярлуулж байна...

	Чацкий

	Өдөржин өвгөдтэй тоглодог!

	Өөлж загнавал дуугүй л байдаг!

	(Хажуу тийш)

	Тэрийг хүндэлж үздэггүй юм байна.

	София

	Тэнүүн ухаан байхгүй ээ, тэрүүнд

	Ухаан гэдэг заримыг нь суут болгодог

	Улайрсан өвчтэй болгодог, заримыг нь

	Хурц гялалзуур авхаалжтай хэр нь

	Хүний дургүй хүргэдэг ч байна

	Дээдсийн хүрээнд яригдах сан гэхээс

	Дэндүү дээгүүр юм ярьдагчуул ч бас байгаа юм шүү.

	Ингэдэг хүмүүс өөрийн биеэ ч

	Ижилсэх хань гэр бүлээ ч

	Яаж жаргаах билээ?

	Чацкий

	Энэ үг чинь сургамж уу, шогчлол уу?

	(Хажуу тийш)

	Тэр хүнээ үнэлдэггүй юм байна.

	София

	Буулт хийнэ, номхон, даруухан,

	Бухимдаж тэвдэх гэж байхгүй.

	Бузар юм сэтгэлд нь тунаагүй

	Бусдыг хамаагүй дайрдаггүй

	Олон ийм сайн илэрхий чанар

	Олдошгүй ихтэйд нь би хайртай.

	Чацкий 

	(Хажуу тийш)

	Даажин хийж байна.

	Дургүй л юм байна.

	(Чангаар)

	Молчалины сайныг магтахад

	Би танд тусламз.

	Скалозуб гэдэг чинь хэн бэ?

	Сэтгэл санаагаараа армийн төлөө

	Гоолиг нуруу, дуу, зүсээрээ

	Гоочлох юмгүй баатар.

	София

	Миний таашаалд нийцэхгүй нь бэрх

	Чацкий

	Мэдэхгүй шүү би. Таныг тааж мэдэх амаргүй.

	 

	 

	ХӨДЛӨЛ 2

	Чацкий, София, Лиза нар.

	Лиза 

	(шивнэж)

	Ахайтан, одоо тан дээр

	Алексей Степаныч ирнэ шүү.

	София

	Уучил, явалгүй болох оо байлаа.

	Чацкий

	Учир юунаас тэр вэ.

	София

	Үсчинд очъё.

	Чацкий

	Үгүй ер, бас уу.

	София

	Хайч нь хөрчихнө.

	Чацкий

	Хамаатай юу, хөрнө л биз...

	София

	Орой зочид урьсан юм үсээ засуулалгүй болохгүй.

	Чацкий

	Та миний хувьд таавар хэвээр үлдлээ

	Тэгэхдээ таны өрөөнд түр ч гэсэн оръё.

	Тэндэх үнэр нь эртийг санагдуулж

	Элэг минь бага ч гэсэн дэвтэг!

	Эргэшгүй тэр сайхан цагийг санахад

	Энэ бие минь дулаацаж сэргэг

	Ороод удахгүй, хоёр хурам л болъё.

	Орой нь Англи клубтээ би очоод

	Молчалин гэгчийн ухаан, Скалозубын сэтгэлийн тухай

	Олон хоногийн яриа хийе.

	(София дал мөрөө хавчин өрөөндөө орж түгжихэд Лиза хамт орно.)

	 

	 

	ХӨДЛӨЛ 3

	Чацкий, дараа нь Молчалин ирнэ.

	Чацкий

	Ай даа, София! Молчалиныг шилэх гэж!

	Ухаангүй ч гэлээ нөхөр болж чадна.

	Үр хүүхэд бүтээхэд ухаан хэнд дутаж байлаа.

	Нуруу бөхөлзөж, даруу байж чадна.

	Нүүр нь ягаараад, Яах вэ хөөрхий.

	(Молчалин орж ирнэ.)

	Өлмийдөж явах юм, ярих нь ядуу юм.

	Үнэндээ ямар шидээр таашаалд нь нийцээ бол доо!

	(Молчалинд хандаж)

	Алексей Степаныч тантай би

	Амжиж үг сольж чадсангүй.

	Амьдрал, байдал ямар байна даа?

	Агдах зовлон байхгүй биз дээ?

	Молчалин

	Байдгаараа л байж байна.

	Чацкий

	Байсан өнгөрснийг чинь мэдэхгүй юм даа.

	Молчалин

	Өдөр өдөртөө өнгөрч, өнөөдөр нь өчигдрөөс өөрцгүй.

	Чацкий

	Аж ахуй хөтөлж хөзөр тоглоод

	Алив бүхнийг амжуулаад л байна уу?

	Молчалин

	Бичиг дансны алба хааж

	Байгаа чадал, ажлаараа

	Гурван шагнал хүртээд байна.

	Чацкий

	Гувшлаар нэр цуу олов уу?

	Молчалин

	Үгүй дээ, гэхдээ хүний авьяас бүр өөр.

	Чацкий

	Таны авьяас юунд байх вэ?

	Молчалин

	Хүлцэнгүй даруу, нягт нямбай гэгч

	Хоёрын зэрэг авьяас бий.

	Чацкий

	Гайхамшигтай хоёр авьяас!

	Биднийхээс хавьгүй дээр!

	Молчалин

	Хэргэм цол танд байхгүй юм уу?

	Хэтийн ажил урагшгүй байна уу?

	Чацкий

	Тушаал хэргэмийг хүн өгдөг юм.

	Тууштай итгэмжтэй байдаггүй юм.

	Молчалин

	Бид бүр гайхдаг байлаа!

	Чацкий

	Гайхмаар юу байгаа билээ?

	Молчалин

	Таныг өрөвдөөд.

	Чацкий

	Дэмий юм болж.

	Молчалин

	Сайд ноёдтой ходий байснаа

	Салаад холдсон тухайг чинь

	Татьяна Юрьевна Петербургээс ирээд

	Там тум ярьж байсан юм.

	Чацкий

	Тэр хүн миний төлөө зовдог нь юу билээ?

	Молчалин

	Татьяна Юрьевна шүү дээ!

	Чацкий

	Тэрийг би огт танихгүй.

	Молчалин

	Татьяна Юрьевнаг уу?!

	Чацкий

	Насандаа ч тэрэнтэй уулзаагүй

	Найгүй дураараа хөгшин гэсэн.

	Молчалин

	Больж үз дээ та, өөр хүн байлгүй.

	Бодож ярь, Татьяна Юрьевна шүү дээ!!! Алдарт хүн.

	Бүх ноёд, албаны дээдэс

	Бүгд түүний садан төрөл, найз нөхөд

	Болбол та түүнтэй уулзвал зүгээр сэн.

	Чацкий

	Яах юм бэ, тэгж?

	Молчалин

	Ямагт бидний санасан зорьсныг

	Ямар ч байсан бүтээдэг юм.

	Чацкий

	Эмэгтэйчүүд дээр би очдог оо

	Ийм хэргээр харин үгүй ээ.

	Молчалин

	Хэчнээн эелдэг, нинжин тусч, ялдам, энгүүн гээ!

	Хүсүүштэй найрыг дээд зэрэгт хийнэ.

	Зул сард ч, цагаан сараар ч

	Зуслан дээрээ ч дандаа найр.

	Та энд, Москвад суурьшиж алба хааж

	Тавтай жаргаж, шагнал хүртмээр юм даа?

	Чацкий

	Ажил ихтэй байх цагт хөгжиж цэнгэхийг боддоггүй

	Ашгүй гайгүй байвал наадаж тоглож явна.

	Хоёулыг нь хослуулагчид үй олон ч

	Харин би тэдний өрөөсөн биш ээ.

	Молчалин

	Уучлаа, миний үгэнд гэмтэй юм байхгүй биз ээ.

	Ултай хүн Фома Фомич хүртэл... эрхэм ээ?

	Та тэрийг таних уу?

	Чацкий

	Тэр тэгээд яасан гэж?

	Молчалин

	Тэнгэртэй эрийн нэг.

	Хэлтсийн даргын тушаал дээр

	Гурван сайдыг элээсэн

	Одоо энд шилжсэн л дээ.

	Чацкий

	Овоо л доо! усан тэнэг амьтан

	Олхиогүй хоосон тархитан.

	Молчалин

	Ингэж хэлж даанч болохгүй

	Эх хэлээ мэдэх талаар

	Үлгэр жишээнд байдаг хүн!

	Уншиж үзсэн үү, бичсэн юмыг нь?

	Чацкий

	Мулгуу юм би уншдаггүй

	Жишээнд тооцогдох муу юмыг бүр ч унших дургүй

	Молчалин

	Тэр хүний юмыг уншихад

	Тэнүүн сайхан байдаг юм...

	Би ч зохиолч биш л дээ...

	Чацкий

	Мэдэгдэж байна, илэрхий байна?

	Молчалин

	Өөрийн санааг хэлж зүрхлэхгүй байна.

	Чацкий

	Яагаад тэр билээ? Хачин юм.

	Молчалин

	Өвлөх юмгүй над шиг хүн

	Өөрийн санаа гэж ярих ёсгүй.

	Чацкий

	Уучлаарай та бид чинь хүүхэд биш томчуул байна.

	Үргэлж хүний санааг дагах ямар ёс байх билээ?

	Молчалин

	Хэнээс хамаарч байх шиг

	Хэрэггүй юм ч байхгүй шүү.

	Чацкий

	Тэр чинь юу гэсэн үг вэ?

	Молчалин

	Тушаал хэргэм минь бага байна.

	Чацкий 

	(Чангадуу)

	Иймхэн бодол, иймхэн сэтгэлтнийг

	Ингэхэд тэр хайрлалаа гэж үү?!

	Ээ дээ, намайг хуурсан байх!

	 

	 

	ХӨДЛӨЛ 4

	Үдэш орой. Бүх хаалга нээлттэй, Софиягийн унтлагын өрөө л хаалттай. Олон гэрэлтэй өрөөнүүд цаашлан алслан харагдана. Зарц нар сандруу, нэг нь ахлагч нь бололтой хэлэх нь:

	 

	Хөөш, Филька, Фомка түргэлж үз!

	Хөзөрдөх ширээг нь, цаас, лааг нь!

	Хөдлөөч хурдан, тавиадхаач!

	(Софиягийн хаалгыг цохино)

	Ахайтанд хэл өг, Лиза минь!

	Авгай Наталья Дмитриевна,

	Ороод ирлээ, нөхөртэйгөө

	Одоо цаанаас нь сүйх тэрэг бас нэмлээ.

	(Ийш тийш тарна. Чацкий ганцаар үлдэнэ.)

	 

	 

	ХӨДЛӨЛ 5

	Чацкий, Наталья, Дмитриевна (Залуу авгай.)

	Наталья Дмитриевна

	Андуураагүй байгаа даа, царай нь мөөн, мөн байна.

	Ай даа, Александр Андреич мөн биз дээ та?

	Чацкий

	Айхтар сонжин харж байна аа та?

	Алсад байсан гурван жил намайг тун өөр болгож уу?

	Наталья Дмитриевна

	Би ч таныг Москвад байхгүй л гэж бодсоор

	Ирээд удав уу?

	Чацкий

	Ердөө өнөөдөр...

	Наталья Дмитриевна

	Байзнана биз дээ энд ээ?

	Чацкий 

	Харан байж л болно доо.

	Харин таныг хараад нүд баясна.

	Яльгүй жаахан таргалаад улам ч хөөрхөн болж та

	Ямар ч л гэсэн залуужаад унаган өнгөндөө туяаран байна.

	Сэргэлэн цовоо, баясгалан дүүрэн

	Сэтгэл уяраам гоёхон байна.

	Наталья Дмитриевна

	Энэ бие минь ханьтай болсон.

	Чацкий

	Эртхэн надад хэлэхгүй дээ!

	Наталья Дмитриевна

	Эр нөхөр минь энгүй сайн хүн

	Ингээд ороод ирнэ. Тантай би танилцуулъя.

	Тэгэх үү?

	Чацкий

	Тэгэлгүй яах вэ.

	Наталья Дмитриевна

	Тэр хүн танд таалагдана.

	Тэгэхдээ л хараад бодоорой!

	Чацкий

	Аятай хүн байгаа, таны нөхөр юм чинь.

	Наталья Дмитриевна

	Нөхөр минь учраас биш шүү

	Эгэл бие, сэтгэлээрээ, ухаанаараа

	Энэ биед минь олдошгүй ганц хань!

	Нэг хэсэг цэрэгт байсан, одоо чөлөөнд

	Урьд өмнө мэдэх улс нь түүнийг

	Уг албаа орхиогүй бол

	Авьяас билиг, эр зоригоороо

	Аль хэдийнээ Москвагийн комендант болох байсан гэж

	Ам амандаа шагшдаг юм.

	 

	 

	ХӨДЛӨЛ 6

	Чацкий, Наталья Дмитриевна, Платон Михайлович нар.

	Наталья Дмитриевна

	Платон Михайлыч минь энэ.

	Чацкий

	Паа! Хэзээний найз, танил минь

	Ингэж таарах гэж байх уу!

	Платон Михайлович

	Сайн уу, Чацкий найз минь!

	Чацкий

	Сайн шүү, Платон минь

	Сахилга сайн гэж ярина, чамайг шагнамаар байна даа.

	Платон Михайлович

	Энхрий нөхөр минь яая гэх вэ?

	Эхнэр аваад Москвад суусан.

	Чацкий

	Цэргийн лагерийн шуугиан

	Цэгц журмын нөхөд

	Цөм мартагдаж гүйцээд

	Тайван, залхуудуу болов уу?

	Платон Михайлович

	Арай ч үгүй ээ, би чинь бас

	Алхайж дэмий суудаггүй.

	Лимбэний хоёрлоо тоглож байгаа.

	Чацкий

	Таван жилийн өмнөхөө тоглож л байна уу?

	Таашаалаа өөрчилдөггүй нөхөр гэдэг

	Үнэтэй хүн юм шүү.

	Платон Михайлович

	Гайгүй ээ, чи, эхнэр аваад суухаараа

	Гасалтлаа уйдаж хэдэн жилийн өмнөх юмаа ч

	Наадаж тоглохоос буцахгүй болно.

	Чацкий

	Уйдна гэнэ ээ? Юу болж байна?

	Учралтыгаа гомдоох нь уу?

	Наталья Дмитриевна

	Манай хүн олон юманд дуртай, дүйтэй

	Манан хадтал жагсах, алхах

	Морин сургуульд дуртай байсан болохоор

	Магад заримдаа өглөөгүүр уйддаг юм.

	Чацкий

	Хонгор, эрхэм хүн минь дээ

	Хоосоор дэмий суугаад яах нь вэ?!

	Хороондоо оч суман өгнө шүү, наад зах нь.

	Наталья Дмитриевна

	Хань минь, бие муутай.

	Чацкий

	Хэзээнээс тийм болчих оо вэ?

	Наталья Дмитриевна

	Үе мөч нь янгинана, толгой нь өвдөнө.

	Чацкий

	Үхээнц оргин сууж болохгүй.

	Тосгонд очиж наранд яв.

	Тойрон аяллаар морь унаж давхи.

	Тосгон, зундаа бурхны орон

	Наталья Дмитриевна

	Манай хүн хотод, Москвадаа дуртай

	Мангарлаж бөглүү хөдөөд сууж

	Сар өдрөө бараад яах вэ!

	Чацкий

	Хотод, Москвад дуртай гэнэ үү?

	Хомсхон болжээ, сэтгэл чинь...

	Хуучнаа санаж байна уу даа?

	Платон Михайлович

	Ээ дээ нөхөр минь, одоо ч ер нь...

	Наталья Дмитриевна

	Энхрий нөхөр минь юу болов оо?

	Энгэрээ яраад хантаазаа тайлчхаж

	Энд чинь сэрүүвтэр байна шуу

	Платон Михайлович

	Одоо ч би өөр болсон доо.

	Наталья Дмитриевна

	Онгойсон энгэрээ хамхи!

	Нэг удаа ч үгэнд орооч

	Платон Михайлович 

	(Ажиггүйхэн)

	Одоохоон.

	Наталья Дмитриевна

	Хаалганаас чи холдоод өгөөч!

	Хажуугаас чинь нэвт салхи үлээж байна.

	Платон Михайлович

	Өвгөн нь одоо өөр болсоон..

	Наталья Дмитриевна

	Наад хаалганаас холдоод аль

	Нэвт салхи хэцүү шүү дээ.

	Платон Михайлович 

	(Дээш харж)

	Ээ дээ эхнэр минь дээ!

	Чацкий

	Эрлэг, бурхан чамайг шийдэг

	Энэхэн богино хугацаанд

	Эрс өөр болжээ чи.

	Ноднин жилийн сүүлээр биз дээ

	Нөгөө хороондоо бид хоёр...

	Үүр цайв уу, үгүй юү

	Өндөр хээрээ унаад

	Өөд уруугүй давхихдаа

	Намрын салхины сэнгэнэхийг

	Юманд бодож байсан уу чи?!

	Платон Михайлович 

	(Санаа алдаж)

	Тэгэхэд мөн сайхан байжээ дээ.

	 

	 

	 

	ХӨДЛӨЛ 7

	Нөгөөдүүл болон Ван Тугоуховский, ванеэ ахайтан зургаан охины хамт.

	Наталья Дмитриевна 

	(Нарийхан дуугаар)

	Ван Петр Ильич, ахайтан та нар минь юу вэ?!

	Авхай Зизи! Мими!

	(Чанга үнсэлцсэний дараа сууцгаан бие биеэ сайн харна.)

	1-р авхай

	Энэний маяг сайхан юм аа!

	2-р авхай

	Энгүй олон шамбатай юм.

	1-р авхай

	Туузан эмжээр нь аятайхан юм.

	Наталья Дмитриевна

	Тун ч зүгээр, гэхдээ атласан нөмрөгийг минь

	Та нар үзсэн бол!

	3-р авхай

	Надад бас нэг ноосон нөмрөг бий.

	Намираад, ээ бас гоёхон доо.

	4-р авхай

	Аа тийм, ягаандуу юу?

	5-р авхай

	Адилсах юм байхгүй дээ!

	6-р авхай

	Өөг, мөн ч догь шүү!

	Ванеэ

	Байз, ороод ирэхэд буланд байж ёсолсон

	Бас тэгээд инээсэн чинь хэн бэ дээ хөөе?

	Наталья Дмитриевна

	Ирүүл хүн, Чацкий.

	Ванеэ

	Огцроод байгаа дарга уу?

	Наталья Дмитриевна

	Олж хэллээ та, олон орноор жуулчилж яваад

	Саявтар ирээд байгаа юм.

	Ванеэ

	Гоонь юм уу?

	Наталья Дмитриевна

	Гоонь, гоонь.

	Ванеэ

	Вантан наашаа! Түргэлээрэй.

	Ван

	(Чагнуураа Ванеэд ойртуулж)

	О—хм!

	Ванеэ

	Пүрэвт болох найртаа Наталья Дмитриевнагийн танилыг

	Бушуухан очиж урь, тэр байна!

	Ван 

	И-хм! 

	(Явна, Чацкийн дэргэд эргэлдэн ханиалгана)

	Ванеэ

	Хүүхэдтэй улс энэ дээ, эднийгээ наргиж байхад

	Хөөрхий эцэг нь бусдыг царайчилж явах юм.

	Хөгжилдөх харчуул ингэхэд яасан ч ховор бол оо вэ!..

	Хэргэм зэрэгтэй хүн үү, тэгээд?

	Наталья  Дмитриевна

	Ээ, үгүй шүү.

	Ванеэ

	Хөрөнгө мөнгө ихтэй биз дээ?

	Наталья Дмитриевна. 

	Өө, үгүй, үгүй!

	Ванеэ

	(Чангаар)

	Вантан, нааш ир гэм!

	Түргэл, түргэл!

	 

	 

	ХӨДЛӨЛ 8

	Нөгөөдүүл хэвээр байх ба гүнеэ Хрюминтнүүд болох эмээ зээ охин ирнэ.

	Зээ охин гүнеэ

	Ээ юу вэ? Бид нар яарч!

	Эртлэн ирлээ, ичгэвтэр юм!

	(хажуугийн өрөөнд далд орно.)

	Ванеэ

	Дайрч л байна даа, биднийг

	Даанч хүн гэж үзэхгүй байна шүү.

	Насаараа ганц бие хүүхэн

	Нөхөрт гараагүй шартай байгаа

	Бурхан үүнийг өршөөг дээ.

	Зээ охин гүнеэ 

	(Эргэж ирэн Чацкий тийш дурангаа чиглүүлэв.)

	Мсье Чацкий, та ир ээ юү?

	Огт хэвээрээ байх шиг вэ дээ?

	Чацкий

	Өөр болоод би яах вэ?

	Зээ охин гүнеэ 

	Гэрлээгүй эргээд ирэв үү?

	Чацкий

	Хэнтэй суух вэ, би?

	Зээ охин гүнеэ

	Хүний, газар тэр үү?

	Харин тэнд чинь л манайхан дүүрэн.

	Хань ижилтэй болцгоогоод

	Маягийн хувцасны дэлгүүрийнхэнтэй

	Манийг төрөлсүүлдэг юм шүү дээ.

	Чацкий

	Хөөрхийс, маяг заяг дуурайгч эднийг

	Хатуухан үгээр зэмлэлтэй нь биш.

	Жинхэнээс нь илүү дуураймлыг шүтэгчдийг

	Зэмлээд ч ер яах билээ?

	 

	 

	ХӨДЛӨЛ 9

	Мөн хүмүүсээс гадна зочид олон байна. Тэдний дунд Загорецкий. Эрэгтэйчүүд ирж гутлаар шал шаржигнуулан ёслоод хажуу тийш болно, өрөөнөөс өрөөнд холхино. Софияг өрөөнөөсөө гарч ирэхэд бүгд өөдөөс нь хөдөлнө.

	Зээ охин гүнеэ

	Eh! Bon soir! vous voila! Jamais trop diligente. Vous nous donner toujours le plaisir de 1’attende1

	Загорецкий

	(Софияд)

	Маргаашийн жүжигт та билеттэй юү?

	София

	Үгүй шүү.

	Загорецкий

	Би тандаа гардуулъя. Хэн нэг өөр хүнд

	Билет олж өгч чадахгүй. Мөн ч их гүйв шүү.

	Үүдний кассад очсон дуусчхаж

	Үүр цүүрээр зургаан цагт

	Дарга дээр нь орлоо, миний найз юм, зайлуул

	Даанч их хожуу гуйсан байлаа.

	Өчигдрөөс олдохгүй байсан юм чинь,

	Өөр хүн дээр, тийш, ийшээ их явлаа.

	Тэгээд энийг, миний найз юм, бие хаа муутай

	Гэрээс гардаггүй өвгөнөөс хүчээр бараг авсан юм.

	Гэртээ л тайван сууна биз.

	София

	Хичээж билет олж өгсөнд тань

	Хэмжээгүй баярласнаа илэрхийлье.

	(Бас хэдэн, хүн дэргэд нь ирнэ. Загорецкий эрэгтэйчүүд дээр очно.)

	Загорецкий

	Платон Михайлыч...

	Платон Михайлович

	Зайл гэм хөөе чи!

	Авгай хүүхнүүд дээр очиж тархи толгойг нь эргүүл.

	Аливаа худал үгнээс илүү хортой

	Аргагүй үнэнийг чинь би хэлье, танилц та (Чацкийд) энэ хүнтэй.

	Тааруу, аятай үгээр ийм хүнийг юу гэх вэ?

	Тавлаг өнгөөр хэлбэл ямбатан дээдэс хүн

	Зартай луйварчин зантай мэхч

	Антон Антоныч Загорецкий гэдэг

	Осолтой хүн, яахаас ч буцахгүй

	Хөзөр тогловол худалдаад хүнийг идчихнэ.

	Загорецкий

	Сонин хүн. Уймраа, үглээ мөртөө хүнд гэм хоргүй

	Чацкий

	Доромжилж байна гэж гомдвол нүгэл болно шүү танд

	Шударга зангаас өөр сайн юм олон бий

	Шуудхан энд загнавч, тэнд магтагсад бий.

	Платон Михайлович

	Энэхэн бидний зуур арай өөр байдаг

	Эргэтэл нь хараасан хэр нь хүлээж аваад л байдаг юм.

	(Загорецкий олны дунд орно).

	 

	 

	ХӨДЛӨЛ 10

	Мөн хүмүүс дээр Хлёстова нэмж ирнэ.

	Хлёстова

	Жаран таван нас хүрчхээд

	Жаахан дүүдээ ирнэ гэдэг тийм ч амар биш байна шүү.

	Манай тэндээс энэ хүртэл цаг л явлаа байна.

	Миний хувьд шөнө гэдэг ертөнцийн сүйрэл!

	Уйдаж магадгүй гэж бодоод

	Хар хүүхэн, нохой хоёроо авчирсан

	Оройн хоолны үлдэгдлээсээ

	Өг гээд хэлчхээрэй.

	Ахайтан сайн уу?! 

	(суув)

	За, хонгор Софьюшка минь

	Зарцлах гэж би чинь хар амьтан авлаа.

	Зараа шиг ширүүн буржгар үстэй

	Зан гэдэг адасга, муур л гэсэн үг

	Хар гэдэг нь хэлэх үг алга, муухай гэдэг нь зүүдэнд ормоор!

	Хан тэнгэр ийм амьтдыг бүтээх гэж бас байх уу!

	Харвал чөтгөр л гэмээр, охид  шивэгчдийн өрөөнд суулгалаа.

	Харна уу? Дуудчихъя?

	София

	Яах юм бэ, сүүлд бол.

	Хлёстова

	Туркийн нэг хот байдаг юм байх тэгж би дууллаа шүү

	Тэнд тэднийг араатан амьтад шиг үзүүлдэг гэнэ.

	Ашгүй яаж олсон гээ

	Антон Антоныч Загорецкий олж өгөв өө надад!

	(Загорецкий урагш түрэн гарч ирнэ.)

	Худалч гэдэг нь хударгагүй хүн,

	Хөзөр тоглоно, бас хулгайч шүү.

	(Загорецкий далд орно).

	Гэртээ оруулахаа боль юу гэтэл

	Гэр зуур тустай нь сайхан юм.

	Дүү Прасковья бид хоёрт

	Дөхүүлээд өгсөн л юм даа хоёр харыг

	Худалдаж авсан гэнэ, худлаа  хөзрийн хожилд авсан нь лав

	Харин надад бэлэглэчихсэн, хөөрхийг тэнгэр тэтгэг!

	Чацкий

	Ингэж магтуулсан хүнд цагаан хэл ам хүрнэ шүү.

	(Тачигнатал хөхөрч Платон Михайловичид)

	Ингүүлэх дуртай хэр нь Загорецкий алга болсон байна.

	Хлёстова

	Хөгжүүн зантай энэ хүн хэн бэ?

	Хэргэм тушаал юутай юм бэ?

	София

	Тэр үү? Чацкий.

	Хлёстова

	Тэгтэл инээхээр юу бол оо вэ?

	Тэсгэлгүй баярлаж юунд хөхрөв?

	Настныг шоолбол ч нүгэл дээ. 

	Багадаа чи түүнтэй ямагт бүжиглэдэг байсныг саналаа.

	Бас ч би чихнээс нь зулгаадаг байсан сан, багадаж л дээ тэр нь.

	 

	 

	ХӨДЛӨЛ 11

	Мөн хүмүүс дээр Фамусов орж ирнэ.

	Фамусов 

	(өндөр дуугаар)

	Ноён Петр Ильичийг хүлээж ядан байсан чинь

	Ван өөрөө энд хүрээд ирсэн байх юм

	Би тэнд зургийн өрөөнд бий юмаа дэлгэж байлаа.

	Хаана байна, Сергей Сергеич Скалозуб?

	Харахаас андашгүй хүн сэн, алга шиг вэ дээ.

	Хлёстова

	Ээ, тэнгэр минь, дуу ч гэж бүрээ юм аа!

	 

	 

	ХӨДЛӨЛ 12

	Мөн хүмүүс дээр Скалозуб, дараа нь Молчалин ирнэ.

	Фамусов

	Хаашаа явчхав, Сергей Сергеич

	Хачин их хүлээлээ, таныг

	(Хлёстовагийн дэргэд авч очно).

	Миний садан, сайхан хүн,

	Таны тухай бүр сайн мэднэ.

	Хлёстова

	(Суугаа чигээрээ)

	Урьд нь та энд... хороонд... байсан байх аа?

	Скалозуб 

	(Баргил бүдүүн дуугаар)

	Эзэн дээдсийн удирдсан

	Буучийн хороог хэлж байна уу?

	Хлёстова

	Хороо, зороог ялгах чадал даанч байхгүй юм даа.

	Скалозуб

	Дүрэмт хувцас, ялгах тэмдэг нь

	Дор дороо өөр өөр шүү.

	Фамусов

	Ийшээ явъя, эрхэм минь,

	Инээдтэй юм тэнд байгаа.

	(Ван, Скалозуб хоёрыг аваад явав)

	Хлёстова

	(Софияд)

	Ёох, чих дөжрүүлэх амьтан!

	Эцэг чинь ер нь мулгуу шүү.

	Тэнгэрийн багана, тэнэг бархирааг

	Дагуулж ирдэг нь юу вэ?

	Молчалин

	(Хлёстовад хөзөр өгч)

	Тоглох хүмүүсийг чинь тоогоор нь оллоо.

	Мосье Кок, Фома Фомич, бас би байна.

	Хлёстова

	Гялайлаа даа, сайн хүү минь!

	(Босно)

	Молчалин

	Хуруувчин чинээ гөлгийг тань илсэн чинь

	Хамба торго шиг зөөлхөн үстэй юм.

	Хлёстова

	Баярлалаа, хүү минь.

	(Явна, хойноос нь Молчалин болон бусад хүмүүс явна.)

	 

	 

	ХӨДЛӨЛ 13

	(Чацкий, София болон гаднын хэдэн хүн орж ирснээ тал, тал тийшээ явна.)

	Чацкий

	Тэнгэрийн ниргэлт ашгүй зайллаа...

	София

	Түүнийг ярихаа боливол яана вэ?

	Чацкий

	Тэгтлээ би таныг айлгасан уу?

	Ууртай зочин тэр авгайг тайтгаруулсанд нь түүнийг

	Урамшуулах гэж би бодсон юм.

	София

	Сүүлдээ ёжлоод дуусгах байсан.

	Чацкий

	Сүжиглэж бодсоноо хэлэх үү би?

	Эмгэд, хөгшид ууртай улс аа!

	Эдний дэргэд нялуун нэг хүн

	Элдвийг нь зохицуулж байх ёстой.

	Эв тал засаж чадах Молчалинаас өөр хэн байна даа!

	Гөлөг нохойг нь илээд эзэн авгайд нь саймширчихна!

	Хөзөр тоглож хожигдоод нөгөө хөгшнийг нь баярлуулчихна!

	Хөөрхөн дөнгөж бүгдэд магтагдана.

	Та түрүүнд тэрний сайныг тоочоод байсан хэр нь

	Талыг нь мартсан байх аа? 

	(Явна.)

	 

	 

	ХӨДЛӨЛ 14

	София, дараа нь Г. N ирнэ.

	София 

	(Өөрөө өөртөө)

	Ээ дээ, энэ хүн дандаа

	Эвгүй болгох юм, сэтгэлийг!

	Доромжилж, дооглож, ёжилж байвал

	Бах нь ханадаг хүн юм.

	Бардам ихэмсэг, хорон атаархаг зантай

	Балиар муу амьтан шүү.

	Г. N. 

	(Дэргэд  нь очиж)

	Бодлого болоод та чинь,

	София

	Чацкийн тухай л.

	Г. N.

	Эргэж ирээд ямархуу болж вэ?

	София

	Элий балай болсон юм шиг байна.

	Г. N. 

	Галзуурчихлаа гэж үү?

	София

	(Бага зэрэг дуугүй байснаа)

	Бүр ч тийм биш ээ.

	Г. N 

	Шинж тэмдэг байна уу?

	София

	(Тэр хүнийг сайн харж)

	Би л тэгж бодлоо.

	Г. N. 

	Бие насны залууд гайгүй баймаар юм аа?

	София

	Яая даа байз! 

	(Хажуу тийш)

	Яг итгэлээ шүү.

	Яадаг юм, Чацкийг чадъя, байз!

	Хүнийг шоолох дуртай юм даг.

	Өөрийг нь нэг чадчихъя. 

	(Явна.)

	 

	ХӨДЛӨЛ 15

	Г. N дараа нь Г.Б

	Г. N. 

	Галзуурч гэсэн!... Санагдлаа гэсэн! Ямар вэ!

	Гажуу юм харагдаагүй бол ийм үг юу гэж хэлэх вэ?

	Дуулав уу?

	Г. D. 

	Юу тэр вэ?

	Г. N 

	Чацкийн тухай?

	Г. D. 

	Яасан юм бэ?

	Г. N 

	Галзуурч гэнэ шүү,

	Г. D 

	Дэмий яриа.

	Г. N 

	Би яриагүй, бусад олон ярьж байна.

	Г. D 

	Чи тараахад бэлэн байна аа?

	Г. N 

	Явж, олноос асууя. Хэн нэг нь заавал мэднэ

	(Явав.)

	 

	 

	ХӨДЛӨЛ 16

	Г. D дараа нь Загорецкий.

	Г. D 

	Ховч амьтанд итгэх аргагүй!

	Хол ойроос дуулсан юмаа.

	Дор нь дэлслээд гарна.

	Чацкийн тухай дуулав уу?

	Загорецкий. 

	За?

	Г. D 

	Галзуурч гэнэ шүү.

	Загорецкий. 

	Аа, тийм, санаж байна, мэднэ, дуулсан юм.

	Авга нь түүнийг галзууд аваачаад

	Ширүүнд нь бүр хийчихсэн юм шүү дээ.

	Сая л би саналаа байна.

	Г. D 

	Гэтэл тэр тань саяхан энд

	Гараад явлаа, өрөөнөөс.

	Загорецкий

	Мултарч гараад явж  байгаа нь тэр биз.

	Г. D

	Мундаг байна чи, чиний дэргэд байвал

	Сонин ч уншихын хэрэггүй юм

	Сориод яриад үзье байз.

	Тэгэхдээ цааш нь хүнд хэлж

	Даанч болохгүй шүү дээ.

	 

	 

	ХӨДЛӨЛ 17

	Загорецкий, дараа нь зээ охин Ванеэ нар орж  ирнэ.

	Загорецкий

	Чацкий гэдэг нь хаана байна аа?

	Чагнахад дуулдсан л нэр юм.

	Таньдаг байсан шиг ч санах юм

	Та дуулсан уу, түүнийг?

	Зээ охин гүнеэ

	Хэнийг тэр вэ?

	Загорецкий

	Чацкийн тухай. Энэ өрөөнд саяхан байсан.

	Зээ охин гүнеэ

	Мэднэ ээ. Би тэрүүнтэй үг сольсон.

	Загорецкий

	Танд би баяр хүргэе.

	Галзуу өвчтэй хүн юм байна шүү.

	Зээ охин гүнеэ

	Юу?

	Загорецкий

	Галзуу өвчин туссан хүн байна.

	Зээ охин гүнеэ

	Би ч бас анзаарсан юм шүү.

	Миний санаа таныхтай нийлж байна.

	Мөрий тавьсан ч болох байна.

	 

	 

	ХӨДЛӨЛ 18

	(Мөн хүмүүс дээр эмэг эх гүнеэ ирнэ.)

	Зээ охин гүнеэ

	Үгүй бас хачин, сонин юм болж байна!

	Үйлсгүй муу юм болж ээ.

	Үг яриа дуулдахгүй байна уу?

	Үнэн гайхам юм болж дээ!

	Эмэг эх гүнеэ

	Чих битүүрчхэж дээ, хүү минь

	Чангахан хэлээд орхиоч...

	Зээ охин гүнеэ

	Чарлаж зогсох зав алга аа.

	(Загорецкийг заана)

	Il vous dira toute l'histore2...

	Явж асууя... 

	(Явна.)

	 

	 

	ХӨДЛӨЛ 19

	Загорецкий, эмэг эх гүнеэ хоёр.

	Эмэг эх гүнеэ

	Юу гэнэ вэ? Юу гэнэ вэ? түймэр гарсан юм биш биз дээ?

	Загорецкий

	Шуугиан яриан, Чацкийгаас болж!

	Эмэг эх гүнеэ

	Шоронд хийсэн ий? Чацкийг уу?

	Загорецкий

	Ууланд явж духаа шархдуулаад

	Ухаан нь муудаж галзуурч гэнэ.

	Эмэг эх гүнеэ

	Улайрч гүйж явж

	Уулын дээрэмчдэд баригдаа юу?

	Буга гөрөөс намнаж явж

	Буруу номтныг дагаа юу?

	Загорецкий

	Энийг ухааруулж дөнгөхгүй нь ээ!

	(Явна)

	Эмэг эх гүнеэ

	Антон Антоныч, та юу?!

	Айсан, сандарсан юмнууд

	Ийшээ тийшээ гүйлдэх юм.

	 

	 

	ХӨДЛӨЛ 20

	Эмэг эх гүнеэ, ван Тугоуховский.

	Эмэг эх гүнеэ

	Ноёнтон, ноёнтон, бүүр сандарчхаж

	Ноёнтон та, юм дуулав уу?

	Ван

	Э-хим?

	Эмэг эх гүнеэ

	Дуулах юм алга. Таг битүү!

	Тун сая цагдаа энд байсныг

	Тусгаж нүдэндээ хараагүй л байх даа?

	Ван

	И-хм?

	Эмэг эх гүнеэ

	Чацкийг, ноёнтон. шоронд хэн хийв?

	Ван

	И-хм?

	Эмэг эх гүнеэ

	Илдийн ирэнд таарсан амьтан юм.

	Их юм боджээ.

	Эзний хуулийг өөрчлөх гэсэн гэв үү?

	Ван

	У-хм!

	Эмэг эх гүнеэ

	Буруу номтонд бууж өгсөн,

	Бүтэлгүй амьтан юм байх аа!

	Юу гэнэ вэ? Хөөрхий дөө.

	Юу ч яриад нэмэр алга.

	Чагнуураа аваад чагнаач дээ.

	Дүлий байх гэдэг том дутагдал.

	 

	 

	ХӨДЛӨЛ 21

	Байгаа хүмүүс дээр Хлёстова, София, Молчалин, Платон Михайлович, зээ охин гүнеэ, Ванеэ охидтойгоо, Загорецкий, Скалозуб дараа нь Фамусов болон бусад хүмүүс нэмж ирнэ.

	Хлёстова

	Солиорч галзуурсан гэнэ. Ямар вэ дээ!

	Сох зүгээр байгаад гэнэтхэн гэнэ шүү та минь!

	Дуулсан уу, чи София?

	Платон Михайлович

	Дуу, цуу хэн эхлээд тараав?

	Наталья Дмитриевна

	Тэр гэх юмгүй, бүгдээрээ!

	Платон Михайлович 

	Тэгж бүгд ярьсан бол

	Тээнэгэлзэх юмгүй болж дээ!

	Гэхдээ надад эргэлзээтэй л байна.

	Фамусов 

	(Орж ирэнгүүт)

	Гэгээн минь! Чацкийн тухайд уу?

	Эргэлзэх юм даанч байхгүй

	Эхлээд би мэдсэн юм чинь!

	Хүлээд гавлаад авах нь яадаг юм гэж

	Хүлээж би гайхаж байлаа.

	Засаг төрөө ярихдаа заваан юм их хэлнэ.

	Захирах дээд хаан, ноён, гүн хэний ч бай

	Өмнө нь бөхийж ёсолбол зальхай амьтан гэж нэрлэнэ.

	Хлёстова

	Инээд муутай юм байдаг, түрүүнд би юу гэв дээ.

	Инээгээд сүйд л байна билээ!

	Молчалин

	Москвад архивд алба хааж яах юм бэ гэж

	Намайг ятгаж байна билээ.

	Зээ охин гүнеэ

	Хувцасны загвар зохиогч гэж намайг дайраад

	Наталья Дмитриевна

	Миний нөхрийг тосгонд суу гэж байдаг.

	Загорецкий

	Харахад эрүүл биш юм шүү.

	Зээ охин гүнеэ

	Харцаар нь галзуу нь мэдэгдсэн.

	Фамусов

	Ээж Анна Алексеевна нь

	Найман удаа галзуурсан юм даа.

	Хлёстова

	Хорвоод янзын юм их байна аа!

	Хольцоогүй солио тусаад эдгэдэг ч  бий!

	Архи хамаагүй ууснаас л байх вий.

	Ванеэ

	Аргагүй үнэн байх...

	Зээ охин гүнеэ

	Яг үнэн шүү.

	Хлёстова

	Ямар ч архийг аягаар хөнтөрч байсан хүн чинь.

	Наталья Дмитриевна

	Юун аяга, том шилээр гээч.

	Загорецкий

	(Халуунаар)

	Юу гэж, юу гэж, дөчийн торхоор

	Фамусов

	Уухаа жаахан хэтрүүллээ гээд

	Унахгүй бол яах вэ, эр хүн!

	Эрдэмтэй хүн гэдэг тахал туссанаас өөрцгүй.

	Ийм солиот хүн олшроод

	Элдэв санал, ажил төрөл ярина.

	Хлёстова

	Эндээ гэхэд гэрээр сургах, сургуульд суулгах.

	Энэ бүхнээс болж

	Эрүүл хүн ч ухаан алдмаар.

	Ванеэ

	Багш нар бэлддэг дээд сургууль гэнэ.

	Петербургт байдаг гэнэ дээ.

	Сүжиг, итгэл бүгдийг эвддэг.

	Сүрхий аймаар газар юм гэм.

	Тэнд садны маань хүүхэд сураад гарсан.

	Тэгээд эмийн сангийн нярав ч юм уу, тийм юм хийж л чадах гэнэ.

	Эмэгтэй хүнээс зугтана, надаас ч зайдуу л явах гэнэ.

	Өндөр тушаалд дургүй! Химич, ургамалч юм гэнэ.

	Өөрийн минь зээ хүү, гүн Федор ийм болсон

	Скалозуб

	Олны яриаг дамжуулж та нарыг би баярлуулъя.

	Олиг муутай лицей, сургууль, гимназиудад

	Манай ёсоор нэг, хоёр гэдгийг заагаад ном судрыг

	Машид онцгойлон хадгалах хуулийн төсөл явж байна гэнэ.

	Фамусов

	Сергей Сергеич минь! Хорыг даръя гэвэл.

	Сэтгэл үймрүүлэгч номыг шатааж барвал таарна.

	Загорецкий

	(Даруу байдал гаргаж)

	Зэрэгцүүлж бодоод үзэхлээр ном хоорондоо адилгүй

	Жиг болж намайг хянагч болгоод тавьчихвал

	Ёгт үлгэрийг л би хорино, адгийн эд тэр

	Ёгтолно дандаа түүнд арсланг бас бүргэдийг

	Хэдийгээр тэд чинь амьтан ч

	Хэрэгтээ тулбал хаад шүү!

	Хлёстова

	Ном эрдмээс, ундаа архинаас

	Алинаас нь ч бай Чацкий

	Галзуурч гэхэд сэтгэл өвдөнө.

	Өрөвднөм би түүнийг, уг нь сайн хүн.

	Өөрөө хурц хүн, гурван зуун албаттай.

	Фамусов

	Дөрвөн зуун албаттай

	Хлёстова

	Гурав шүү, эрхэм ээ.

	Фамусов

	Дөрвөн зуу даа.

	Хлёстова

	Үгүй ээ, гурван зуу.

	Фамусов

	Миний хуанли бичигт...

	Хлёстова

	Хэнийх ч байсан худлаа.

	Фамусов

	Яг дөрвөн зуу. Яхир дуутай амьтан минь!

	Хлёстова

	Хүүш гэм, гурван зуу!

	Хүний юутайг би мэднэ ээ!

	Фамусов

	Ухаарч үзээч, дөрвөн зуу!

	Хлёстова

	Уулгалаад яах нь вэ? Гурав, гурав, гурван зуу шүү.

	 

	 

	ХӨДЛӨЛ 22

	Эдгээр хүмүүс дээр Чацкий орж ирнэ.

	Наталья Дмитриевна

	Ирлээ, цаана чинь.

	Зээ охин гүнеэ

	Шш.

	Бүгд

	Шш! 

	(гээд бүгд ухран зайлсхийнэ)

	Хлёстова

	Галзуу энэ хүнд бид

	Гаж буруу харагдаад зодоон үүсгэвэл яана!

	Фамусов

	Зовох байлгүй, бурхан минь!

	(эмээсэн байдлаар)

	Хонгор минь чи ядарсан байна.

	Холын замд явсан хүн унтаж амрах хэрэгтэй.

	Судсыг чинь барья. Бие чинь эмгэгтэй байна.

	Чацкий

	Сульдаад байна, үнэн. Найз нартаа тэврүүлээд

	Цээж минь хэцүүдлээ.

	Хүндэтгэлтэйгээр гутлаа чирсээр хөл минь өвдлөө.

	Хүсэлт минь гэхийг сонссоор байтал чих минь дөжирлөө.

	Дэмий олон ярианаас толгой тархи ч хэцүүдлээ.

	(Софияд ойртож)

	Сэтгэл зовоод гундуу байна би!

	Сэхүүн олны дунд байхад

	Миний зиндаа таарахгүй юм.

	Москва нэг л биш байна даа.

	Хлёстова

	Мөн ярив шүү. Москва буруутай байх нь.

	Фамусов

	Энэнээс холхон явах нь зөв.

	(Софияд дохино).

	Гм. 

	София харахгүй нь байна шүү.

	София

	(Чацкийд)

	Ингэхэд та юунд уурсаад байдаг юм бэ дээ?

	Чацкий

	Тэр өрөөнд яльгүй нэг уулзалт болж

	Бордо хотын франц нэг эр

	Буй хүчээ шавхан байж

	Бүдүүлэг зандалчин Орос руу явах гэж

	Бэлтгэл хийснээ ярьж байх юм.

	Нааш явахдаа айж гэнэ, уйлж гэнэ.

	Наанадаж яана аа даа гэж бодож

	Хүрээд ирсэн чинь хүндлэгдээд л

	Хүний хэл, орос хэл дуулдсангүй, орос нүүр ч үзэгдсэнгүй,

	Орон нутагтаа ирчхээд нөхөдтэйгөө уулзсан юм шиг болж гэнэ дээ.

	Өөрийн улсынх нь хошуу, нэг хэсэг шиг бодогдож

	Тэгэхдээ байсан газраа оройхон хаан шиг өөрийгөө санаж гэнэ.

	Тэр бүх авгайчуудын бодох, хүсэх нь

	Өмсөж гоёх нь ижилд их баярласан гэнэ дээ.

	Энэнд бид харин гомдмоор шүү.

	Өнөөх чинь яриагаа дуусгатал

	Тал талаас нь манайхан

	Тамтаггүй баярласнаа тэр хүнд

	Талархаж хэлээд Франц шиг сайхан орон

	Дэлхийд байхгүй гээд л

	Дээр дээрээсээ хэлүүлсээр байгаад

	Тэрнээс өөр юм мэдэхээ больсон

	Эгч дүү хоёр хатагтай

	Юугаа ч мэдэхгүй л ярьж байна.

	Юун ийм бодол бий болчхоо вэ дээ.

	Хэзээний бодлогогүй ухаан юм.

	Хатагтай хоёр хүүхний ижил

	Ийм улсыг яавал таарах вэ гэж

	Ил хэлж олны дургүйг хүргэж байв аа.

	Боолын ёсоор сохроор

	Бусдыг дуурайн маяглагч

	Өрөвдөм бүдүүлэг, бөөлжис хүрэм ийм зан

	Өөдгүй, буруу гэдгийг ойлгуулж

	Хатуу гараар биднийг бариадах

	Хатан зоригт хүн олдохгүй нь  гэж үү?!

	Харь газрын маягийн эрхшээлээс салж

	Хамаг олноороо баясах сан?!

	Хэл маань хүнийхэд дийлдэхгүй гэж

	Тэнхлүүн, ухаалаг ардууд ярьж байна.

	«Европыг үндэснийхтэйгээ зэрэгцүүлж

	Ер таарахгүй, хачин юм биш үү?

	Мадам, мадмуазель гэдэг франц үгийг 

	Ахайтан гэхлээр болох уу даа гэж нэг хүн үглээд унав даа...»

	Өнөө цуглагсад миний санаснаар

	Өөд уруугүй шоолж инээх юм.

	«Ахайтан гэнэ ээ, ха-ха-ха-ха сайхан юм

	«Ахайтан гэнэ ээ, ха-ха-ха-ха муухай юм» гэцгээнэ.

	Амьдралаа зүхэж би гомдоод

	Аагтайхан хариу хэлээдэхье гэтэл

	Өнөөдүүл чинь орхиод явчихлаа.

	Үнэн болсон юмыг ярилаа. Ийм тохиолдолд ганц энэ биш.

	Орос энэ оронд минь, Москва, Петербург алинд нь ч

	Өнөөх Бордо хотын франц хүнийг

	Ам нээгээд л орхивол юу ч хэлсэн

	Тэрний үг манайхны олон хатагтайн

	Тэргүүн баяслыг өрнүүлж байна.

	Дуураймал амьтад, чамирхсан үгийг эсэргүүцэгч

	Дориун ухаалаг бодолтон цөөхөн

	Хэрэв тэгээд зориглож

	Хэлбэл яг үнэнийг

	Харцгаа...

	 

	гээд хартал бүгд маш хичээнгүйлэн бүжиглэж, хөгшид настнууд хөзөр тоглох ширээндээ очицгоожээ..

	 

	III бүлэг төгсөв.


IV БҮЛЭГ

	Фамусовын байшингийн гадагшлах өрөө байх ба хоёрдугаар байрнаас орж ирсэн том шатанд туслах байр харагдана.

	Гарах хаалганы шат, зүүн гарт Молчалины өрөө. Шөнийн цаг. Бүдэг гэрэлтэй байна. Зарим зарц нар нааш цааш гүйн сандарна, зарим нь эзэд ноёдоо хүлээн зогсоно.

	 

	 

	ХӨДЛӨЛ 1

	Эмэг эх гүнеэ, зээ охин гүнеэ хоёр.

	Урд нь зарц явна.

	Зарц

	Гүнеэ Хрюминагийн сүйх тэрэг!

	Зээ охин гүнеэ

	(Хөл, биеийг нь хучна)

	Найр ч гэж найр!

	Найз өвгөн чинь ч дэмий юм!

	Урьсан зочдыг нь хараарай.

	Унхиагүй муухай амьтад

	Хамт бүжиглэмээр хүн ч

	Харагдсангүй лав

	Эмэг эх гүнеэ

	Явъя, явъя, охин минь,

	Ядарч гүйцлээ би чинь

	Үхэх минь ойртож байна даа.

	(Явцгаана.)

	 

	 

	ХӨДЛӨЛ 2

	Платан Михайлович, Наталья Дмитриевна. Нэг зарц тэдний дэргэд хөдөлнө. Нэг зарц шатны дэргэд хашхирна.

	Зарц

	Горичийн сүйх тэрэг наашаа!

	Наталья Дмитриевна

	Миний хөөрхөн амьтан!

	Мишээж үзээч чи минь!

	(Нөхрөө духан дээр нь үнсэнэ.)

	Мөн ч сайхан байлаа Фамусовынд

	Мөн биз дээ, амраг минь!

	Платон Михайлович

	Наташа минь, найран дээр чинь нойр хүрээд

	Наазгайрч ядраад, би дургүй юм.

	Яая гэх вэ, чамайг бодож тааллыг чинь дагуулж

	Яггүй хэцүү ч шөнө дүл хүртэл

	Өөрөө уйдсан ч чиний тушаалаар

	Өвгөсхийн байж бүжиглэж байна.

	Наталья Дмитриевна

	Чадахгүй мөртөө маяглаад яах нь вэ.

	Хөгшрөөгүй байж өвгөрөөд яах нь вэ!

	(Зарцтайгаа явна.)

	Платон Михайлович 

	(Ямар ч сонирхолгүйгээр)

	Хүний эрхээр жаргаснаар өөрийн эрхээр зов гэж

	Хүртэж их юм үзсэн амьтан хэл ээ вий дээ, золиг

	Эхнэр ав гэж албадсан хүн

	Ингэхэд даанч байхгүй юм даа.

	Зарц

	(Шатан дээрээс)

	Ахайтан сүйхэндээ суучихсан

	Амаргүй уурсаж байх шиг байна.

	Платон Михайлович 

	Очлоо доо, очлоо 

	(Санаа алдаж)

	(Явна.)

	 

	 

	ХӨДЛӨЛ 3

	Чацкий, зарц урд нь явна.

	Чацкий

	Тэрэг түргэн ирүүл гээ! 

	(Зарц явна).

	Тэгж ингэсээр өдөр ч өнгөрлөө.

	Эрээн мяраан юм шуугиан ч 

	Эвлүүлэн бодогдсон найдлага ч өнгөрлөө.

	Эндээс юу над олдоно гэж би хүлээж байсан юм бол?

	Эвтэйхэн уулзлаа ч үнэн сэтгэл хаа байна?

	Уулгалан  баярлаж тэврэлдэх

	Угтаа цаанаа худлаа

	Хөдөө хээр аялан явахтай

	Хөг нэг яг ижил.

	Гэгээтэй сайхан юм цаана нь байх шиг

	Гэрэлтэн дуудаж зэрэглээтнэ.

	Нэг цаг, хоёр цаг, өдөр өнжин явсаар

	Нэгэнт амрах болж айл бараадна.

	Буугаад харна аа, мөн л өнөө тал

	Будан дунд сүүмийж уйтгар төрүүлнэ...

	Бодох тутам сэтгэлд харамсал оволзох юм.

	(Зарц эргэн ирнэ.)

	Бэлэн үү!

	Зарц

	Хөтөч алга, олдохгүй байна.

	Чацкий

	Хөдлөөч түргэхэн, ол түүнийг

	Айлын гадаа хонолтой биш.

	(Зарц дахин явна.)

	 

	 

	ХӨДЛӨЛ 4

	Чацкий. Шатаар Репетилов өгсөн гүйн явснаа үүдэнд тэрийж унах боловч даруйхан босож хувцсаа гөвөн аятай байхыг бодно.

	Репетилов

	Түй, гэнэдлээ. Ээ, тэнгэр минь!

	Тэтгээч намайг! Хаанаас гараад ирэв, чи чинь!

	Элэгний хайртай, санаанд хадаастай

	Энхрий сайн нөхөр минь ээ!

	Хоосон чалчигч, тэнэг мангуу

	Хотолд худалч, мухар сүсэгт гэж

	Хочилж намайг зөндөө муулдаг,

	Муу ёртой зөн совинтой

	Мэдрэх юмаа ч мэдэрнэ гэдэг

	Одоо чи над хэлээ

	Чиний энд ирснийг мэдсэн юм шиг

	Чигээрээ наашаа яарч ирснээ

	Таварцаглаж эвгүй ойчоод

	Таагүй л юм боллоо доо.

	Чи намайг шоолж болно.

	Чиг зүг байхгүй амьтан гээ,

	Чалчаа худалч, чөтгөр гээ.

	Чамд л би дотно юм.

	Өвчтэй юм шиг чамайг л бодно,

	Өр зүрх дандаа чам дээр

	Над шиг үнэн нөхөр

	Хаа ч, хэзээ ч олдохгүй шүү.

	Эхнэр хүүхдээ алдлаа ч гэсэн

	Эрхтний хүрээнээс гарлаа ч гэсэн

	Энд ингээд үхлээ ч гэсэн

	Эзэн тэнгэр ниргэлээ ч гэсэн

	Би л чамд хайртай юм...

	Чацкий

	Битгий дэмий юм яриач.

	Репетилов

	Чи надад ийм л дургүй.

	Чамаас бусадтай нь би ярьж чадна.

	Чамтай болохоор эмээгээд байх юм.

	Би ч ер нь өрөвдмөөр, хүний инээд болмоор

	Битүү толгойт, эрдэмгүй таг хүн.

	Чацкий

	Өөрийгөө яасан их муулах юм бэ?!

	Репетилов

	Намайг загнаарай! Зодоорой!

	Нартад яах гэж төрөв өө гэж би

	Өөрөө өөрийгөө хараадаг юм.

	Өнгөрсөн хэчнээн олон жилийг

	Хоосоор ашиггүй өнгөрөөв дөө би?!

	Хорвоо ч намайг уучилмааргүй.

	Цаг одоо хэд болж байх юм бэ

	Чацкий

	Байдагтаа очиж унтах цаг болж

	Айлын найрт ирж байгаа бол

	Эргээд явсан нь дээр биз ээ!

	Репетилов

	Найр гэж юу юм бэ?

	Ямбанд боогдож, ёсонд хүлэгдээд

	Шөнөжин, үүр цайтал шаналан зовно

	Үүнийг уншсан уу? Ийм нэг ном...

	Чацкий

	Чи уншсан юм уу, өөрөө?

	Жигтэй санагдаад байна даа

	Чи минь Репетилов мөн үү?

	Репетилов

	Соёлыг баллагч гэж хэл намайг

	Сортоот хүнтэй нөхөрлөсөнгүй!

	Толгой хоосныг шүтэж явж!

	Тоймтой юу ч бүтээлгүй

	Хоол идэж, найр цэнгэл хөөж

	Хүүхдээ мартаж, эхнэрээ мэхэлж

	Мөрийтэй тоглож, хожиж алдаж

	Мөн ч баларч явлаа.

	Бүжигчин хүүхэн, ганцыг биш.

	Бүтэн гурвыг байлгаж байлаа!

	Үхтэл уухдаа есөн шөнө унталгүй

	Үлгэн салган гэлдэрч явлаа.

	Хууль, хүн чанар, итгэл сайхан найдварыг

	Хууд нь үгүйсгэж байлаа.

	Чацкий 

	Худал хэлнэ хэлнэ гэхэд

	Хэмжээ байх нь хэрэгтэй шүү.

	Яасан их цөхрөө вэ чи?!

	Ялихгүй ч юм биш юм даа бас.

	Репетилов

	Одоо бол ухаантай улстай

	Уулзаж учирдаг болсон

	Шөнөжин тэнэхээ больсныг минь

	Сайшаан талархвал зохино чи.

	Чацкий

	Өнөө шөнө чи хаачив даа?

	Репетилов

	Өнгөрөх ганц шөнө юу ч биш шүү.

	Хаана очсоныг асуу!

	Чацкий

	Хачин ч гэсэн таамаглаж байна аа.

	Өнөө л клубтээ очоо биз?

	Репетилов

	Англи клубт очсон, нүглээ наманчлах санаатай

	Хүнд ярьж болохгүй шүү, би хэлэхгүй гэсэн юм.

	Нэгдсэн нийгэмлэг, нууц бүлгэм

	Нууцын нууц холбоо пүрэвт цугладаг юм...

	Чацкий

	Ай даа, би ч айж байна.

	Англи клубтээ тэр үү?

	Репетилов

	Яг, тэгэлгүй яах вэ?!

	Чацкий

	Хар бодол хадгалсан та нарын нууц бүхнийг хөөх

	Хатуу арга хэрэгтэй болох нь.

	Репетилов

	Айхын хэрэг ердөө байхгүй.

	Ажиглал бодлоо чанга ярьдаг юм.

	Ойлгож ухаарах нь бага юм даа би.

	Олон хэрэг, мөлжлөг гэнэ.

	Зохиолч Байрон, ярианы сэдэв гээд л

	Зориуд их л юм хэлэлцэхэд

	Ам нээхгүй, сонсохоос өөр

	Арга байдаггүй ч удаа байна.

	Ачиртаа чадал минь хүрэхгүй.

	Ухаан мулгуу юм аа би

	Угтаа чи л тэнд дутаад...

	Намайг бодоод очиж үз.

	Найдвар төгс хүмүүстэй

	Би чамайг танилцуулна.

	Надаас шал өөр улсууд шүү.

	Тун сайхан хүмүүс.

	Ухаалаг залуусын шөлт нь гэж мэд!

	Чацкий 

	Бурхан та нарыг ивээг!

	Чамайг дагаад хаачих вэ би?

	Харанхуй шөнө юу гэж явах вэ?

	Харьж унтах л хүсэл байна.

	Репетилов

	Боль доо чи! Унтаж байгаа хүн алга!

	Бодлоо шийд, бид... арван хоёр хүн бий.

	Хашхирч ярих маань гэвэл

	Зуун хүний дайтай...

	Чацкий

	Зуурдын юу болоод бужигнаа вэ дээ?

	Репетилов

	Бужигнана шүү, бужигнана.

	Чацкий

	Бужигнаад л болох нь тэр үү?

	Репетилов

	Ярьж тайлбарлах цаг биш

	Ямар ч болсон улсын ажил

	Одоохондоо боловсроогүй байна.

	Онош нь гэнэт гарахгүй шүү дээ.

	Олон сайхан хүн бий.

	Хамгийн нэг дэх нь ноён Григорий

	Ханатал биднийг инээлгэнэ дээ.

	Насан туршдаа англичуудтай байсаар

	Намба маягийг нь бүр авчихсан

	Шүдээрээ сийгүүлэн ярих нь ч яг!

	Толгойтой үсээ тожийлгож 

	Тун ч ижилхэн засуулсныг нь яана

	Танихгүй юм уу чи! Танилцаарай.

	Нөгөөх нь Воркулов Евдоким

	Нүргээнтэй сайхан дуулахыг нь

	Сонсоогүй юу, ер?

	Сонор сэргэм дориун хоолой!

	«А! нон лашьяр ми, но, но, но»3 гэж

	Амжил гарвал л үглэнэ.

	Энэ үгэнд хачин дуртай юм

	Эгээ Ижил Левон, Боринька гэж

	Ах дүү хоёр бий дээ.

	Айхтар сүрхий залуус!

	Магтах үг ч олдохгүй юм.

	Магад мэргэн гойд хүн гэвэл

	Удушьев Ипполит Маркелыч даа!!!

	Учирлаг зохиолынх нь нэгийг ч гэсэн

	Уншиж үзсэн үү дээ чи?

	Үгүй бол уншаарай, уншаарай ч гэж дээ.

	Мөддөө юм бичээгүй л яваа даа.

	Чадах мөртөө бичдэггүйчүүдийг

	Чамбайхан сайн банздаад

	Бич, бич, бичнэ үү, үгүй юү гэж,

	Биеийг нь зовоох ёстой юм байх.

	Сэтгүүлд ганц, хоёр бичсэн юмыг нь

	Сөхөж эрж байж олж болох байх

	Юуны тухай бичдэг вэ гэвэл

	Юм, юмны тухай л байна байх.

	Мэдэх нь их юм болохоор

	Мэтгэлцэх хэцүү цагт хэрэглэнэ гэж

	Нөөцөлж хадгалж байдаг юм.

	Цаана нь Орост байхгүй тархитай

	Цэцэн хүнээ нэрлэхгүй, зургаар нь чи танина.

	Шөнийн дээрэмчин, буудалцаач,

	Ширүүн хүйтэн Камчаткад цөлөгдөөд

	Шийтгэлээ ч юм гэж тоогоогүй юм.

	Шүргэхэд л юм авчихна.

	Хулгайч гэдэг нь тамтаггүй.

	Ухаантай хүн ч бас зальтай байх юм.

	Тэр бас шударга ариуны тухай

	Тэсэшгүй сайхан ярина шүү дээ.

	Нүд нь улаанаар эргэж царай нь цонхийгоод

	Нүгэл, буян ярихаар нь бид нар мэгштэл уйлж суудаг юм.

	Манай тэдэн шиг улс байдаг болов уу, мэдэхгүй...

	Маанаг залхуу би дунд нь

	Манаргаж л яваа юм, хөөрхий.

	Хоцрогдсон гэдгээ ярихын ч хэрэггүй

	Хойшилж суугаад, хагас цаг л тэснэ.

	Толгойд нэг бодол ороод ирэхээр нь

	Тоймгүй баярлаж тэдэндээ хэлэхээр

	Нэг нь санааг минь өлгөж аваад

	Нэгдэж зургуулаа хэлэлцэж суугаад

	Жижигхэн жүжиг болгочихно.

	Зургуулаа хөгжим тааруулчихна.

	Жир байсан нөгөөдүүл нь

	Үзэж сууж алга ташна.

	Үеийн нөхөр минь шоолж л бай

	Дуртай юмыг чинь яах вэ дээ би!

	Билиг авьяас тэнгэр надад заяасангүй,

	Нинжин сэтгэл байгаадаа олонд би хайрлагддаг

	Худал нэг хэлэхэд уучилж орхино...

	Зарц 

	(Шатны дэргэд)

	Скалозубийн сүйх тэрэг!

	Репетилов

	Хэнийх гэнэ ээ?

	 

	 

	ХӨДЛӨЛ 5

	Мөн хүмүүс дээр шатаар бууж ирж яваа Скалозуб нэмэгдэнэ.

	Репетилов 

	(Угтан очиж)

	Хүүш Скалозуб, хүндэт минь гэм

	Хүлээ хаачих нь вэ? Хань бол

	(Тэврэн салахгүй байна.)

	Чацкий

	Эднээс яаж салъя даа ер!

	(Үүдний өрөөнд орно.)

	Репетилов 

	(Скалозубд)

	Чиний тухай яриа тасраад овоо удаж байна шүү

	Хороондоо очсон гэл үү? Таних уу, энэ хүнийг?

	(Ийш, тийш харж Чацкийг эрнэ).

	Таг дуугүй алга болж, мань хүн.

	Тэр яах вэ! Чамайгаа олж авсан нь яамай.

	Тиймээ, иймээ гэлгүй цуг яв надтай.

	Ноён Григорийнд хүн зөндөө.

	Нийлээд бид дөчүүлээ болно.

	Дөмөг ухаантан тэнд л байна даа.

	Шөнөжин ярихад хэн ч уйдахгүй.

	Шампан дарсыг дураар нь өгнө.

	Бас цаана нь мэдэхгүй их юмаар

	Биднийг бас гэгээрүүлнэ гээч.

	Скалозуб

	Больж үзье би чинь боловсрол эрдэмд хууртахгүй.

	Боломжийн өөр хүн урь, бага дарга харин өгье.

	Агсан тавьсныг нь номхруулаг

	Амгалан байдалд сургаг.

	Репетилов

	Албан тушаалаа л бодож байна, чааваас

	Азгүй юм болоогүй бол

	Ахих л байсан юм би.

	Тэгэхэд би яаманд байлаа.

	Тэр үеэр барон Фон-Клоц гэгч

	Сайдын тушаалд санаархаж

	Самбаачилж би хүргэн нь болох гээд

	Санасан далд юм ч байгаагүй,

	Саймширч эхнэртэй нь, өөртэй нь

	Дандаа аятай, эвтэй байх гэж

	Даа мөн ч их мөнгө хаясан шүү!

	Тэднийх Фонтанкад, дэргэд нь байшин барилаа.

	Том том баганатай, үнэтэй юм босголоо!

	Тэгсээр байгаад охинтой нь суув шүү.

	Тэд бидэнд инж гэж өгөөгүй,

	Тушаалд намайг дэвшүүлээгүй,

	Хүний нутгийн хадам, хэрэггүй байдаг номтой.

	Хүргэнээ дэмжлээ гэнэ гэж

	Хэл амнаас айсан юм гэдэг

	Хэрэг явдал ч тийм болчихоор

	Би гэдэг балрахгүй юу!

	Бичиг цаасыг нь эмхлэгчид

	Хүний үнэргүй, амиа бодогчид

	Хүсэлтэй юмандаа бол биеэ ч худалдана,

	Бичиг цаасны бяцхан амьтдаас

	Бүүр маадайгаад хэргэмтэн болцгоосон.

	Албан тушаалтны цэс бүртгэлд

	Аль хэдийн нэр нь орсон

	Алексей Махмотьев гэгч хүн

	Аргагүй үнэн юм нэг хэлсэн:

	Хэргэм, тушаал, одон гэдгийг

	Хуурмагаар аваад хоол болохгүй

	Сэтгэлийн зовлон, ходоодны өвчин

	Сэхэшгүй доройтолд заавал хүргэнэ.

	(Явж одсон Скалозубовын оронд Загорецкий хүрч ирснийг үзээд яриагаа тасална.)

	 

	 

	ХӨДЛӨЛ 6

	Репетилов, Загорецкий нар.

	Загорецкий

	Цааш нь та ярь, би ч гэсэн

	Цаадах, наадахыг боддоггүй

	Эвлэрэнгүй үзэлтэн хүн л дээ.

	Зоригтой үнэнээр ярьж байж

	Золгүй юманд байнга ордог!...

	Репетилов 

	(Харамссангүй)

	Танилаа олоод, бас нэгтэй нь учирсан ч

	Тал тал тийшээ л болцгоох юм.

	Чацкийг алдлаа, Скалозуб зугтжээ.

	Загорецкий

	Цаад Чацкийгаа юу гэж бодов?

	Репетилов

	Цээл ухаантай, цэх л хүн дээ.

	Цэгц ярьдаг, сэргэлэн хүн

	Алиа дуурийн тухай хэлэлцлээ.

	Адилхан байна, бодол маань.

	Загорецкий

	Ухаан нь гажигтай байна гэж

	Угтаа та ажсангүй юу?

	Репетилов

	Дэмий юм ярих гэж!

	Загорецкий

	Дэмтэй болно, хүн бүр ярьж байна.

	Репетилов

	Худлаа.

	Загорецкий

	Хүнээс асуу.

	Репетилов

	Хий бодлоор хооллогсод.

	Загорецкий

	Петр Ильич вантан

	Пэндгэр хатан, зургаан охиноо дагуулаад

	Өөдөөс гараад ирлээ дээ.

	Репетилов

	Үлэг гүрвэл гээч.

	 

	 

	ХӨДЛӨЛ 7

	Репетилов, Загорецкий, ван, Ванеэ зургаан охинтойгоо, цаана нь Хлёстова гол шатаар бууж ирнэ. Молчалин түүнийг түшиж явна, зарц нар сандачна.

	Загорецкий

	Авхай нараас юм асууя.

	Чацкий галзуурсан нь үнэн үү?

	1-р авхай

	Эргэлзэх юм байхгүй байх аа?

	2-р авхай

	Энийг дээдэс бүгдээрээ ярьж байна.

	3-р авхай. 

	Дряскийнх, Хворовынх, Варлянскийнх, Скачковынх.

	4-р авхай

	Аль эртний ярианд гайхах хэрэг байна уу?

	5-р авхай

	Хэн итгэхгүй байгаа юм бэ?

	Загорецкий

	Хэрхэвч итгэхгүй гэж байна, энэ...

	6-р авхай

	(Репетиловт)

	Хэтэрхий юм. Та юу?

	Бүгд

	Мсье Репетилов! Та юу! Мсье Репетилов!

	Юу гэсэн үг вэ?

	Олон, тэгж ярьж байхад

	Орь ганцаар зөрж болох уу?

	Репетилов 

	(Чихээ дарж)

	Ингэж их тархсаныг нь

	Ингэхэд би мэдсэнгүй, уучилна уу.

	Ванеэ

	Ер нь тэрүүнтэй ярих аюултай

	Хорионд хийх л хэрэгтэй юм.

	Чигчий хуруунд нь хүрэх хүн байхгүй.

	Чин ноён Петр ч юу ч биш гэнэ дээ.

	Хуйсгануур тэр Чацкий чинь

	Хувьсгалч-якобинч л амьтан юм, ердөө!

	Явъя, ноёнтоон, хөдөлье.

	Катишь Зизи хоёрыг чи аваад яв.

	Зургаан суудалтайдаа бид нар суугаад явъя,

	Хлёстова 

	(Шатан дээрээс)

	Ахайтан та, хөзөр тоглож алдаад

	Өрөө мартдаг хүн юм аа даа,

	Ванеэ

	Өгнө өө, хөгшин минь, өгнө.

	Бүгд 

	(Бие биедээ)

	Баяртай!

	(Вангийнхан явахад, Загорецкий бас явна.)

	 

	 

	ХӨДЛӨЛ 8

	Репетилов, Хлёстова, Молчалин.

	Репетилов

	Тэнгэрийн эзэн минь!

	Тэр, хөөрхий, Чацкийг дуулав уу?

	Өндөр их ухаантай ч өнгийн зовлон эдлэх юм.

	Өөд уруугүй гүйдэг маань юунд хэрэгтэй болж байна?!

	Хлёстова

	Төрсөн төөрөг, зурсан зураг нь тэр.

	Тэгэхдээ Чацкий эмчлүүлээд эдгэх биз.

	Чи л харин бүтэлгүй хэвээрээ байх юм.

	Чихдэж хэлээд ч нэмэргүй юм.

	Ядарсан намайг түшиж авахаар

	Яг цагтаа чи иржээ. Унтдаг пин чинь тэр байна.

	Молчалин минь ор, намайг гаргаж өгөх хэрэггүй.

	Мохолгүй залбираад унт даа.

	(Молчалин өрөөндөө орно.)

	Баяртай даа, хонгор минь

	Балайтахаа боливол дээрсэн.

	(Явна.)

	 

	 

	ХӨДЛӨЛ 9

	Репетилов, зарцтайгаа

	Репетилов

	Одоо хаачдаг юм билээ дээ?

	Үүр цайх ч дөхлөө байна.

	Үүдэнд тэргээ авчир, намайг л суулгаж ав.

	Өөр хаашаа авч явахыг чи л өөрөө мэд.

	(Явна.)

	 

	 

	ХӨДЛӨЛ 10

	Сүүлийн дэнлүүг унтраана.

	Чацкий 

	(Хаалгачийн өрөөнөөс гарч ирнэ.) 

	Энэ чинь юу вэ, та минь?! Чих минь зөв юм дуулав уу?

	Инээд наргиан биш, эгдүүцэл хорсол гэдэг нь илт байна.

	Ямар гэгч хорлонт бодлоор миний, тухай

	Янзгүй юм эд шуугина вэ?!

	Баяр, хөөртэй ярьж байна, зарим нь

	Баахан өрөвдөж хэсэг нь ярьж байна.

	Хэрвээ хүний дотор ордог сон бол

	Хэл, сэтгэлийн аль нь хорлонтойг

	Хэлүүлэлгүй мэдэх бус уу?

	Хэн зохиож, эхлээд ярив аа?!

	Хэнэггүй тэнэг нь итгэж цааш цааш нь тарааж байна.

	Хэргээ барсан чавганц нар аюул нөмөрлөө гэцгээсээр

	Хэдийнээ ингээд нийтийн санаа л болж байна.

	Элгээ эмтэлж санаж ирсэн

	Эх орон минь энэ шүү дээ.

	Ингэс гээд над яршиг болох нь

	Энийг София мэдээ болов уу?

	Тэр мэдээд ч юу болох вэ?!

	Тэрүүнд заавал хэлээ!

	Тэгж сонсоод баярлаа биз?

	Тавлаж улам дэвэргээ биз?

	Нандин чанараар нь хэнийг ч үнэлдэггүй

	Найгүй муухай хүүхэн юм даа.

	Гэтэл түрүүнд ухаан алдсан нь

	Гэдэн зан, маяг заяг.

	Өчүүхэн юманд дэвэрч, тайтгарна.

	Үнэндээ би түүнийг нь долгилсон сэтгэлийнх гэсэн сэн

	Үзтэл тэр нь иймхэн л маяг байжээ.

	Хэн нэг нь нохойн сүүл дээр гишгэхэд ч

	Хэтдээ бас мууран унаж мэднэ.

	София

	Молчалин, та юу? 

	(Яаран, хаалгаа хаав)

	(Хоёрдугаар давхрын шатны дээр лаа барин зогсоно.)

	Чацкий

	Мөн байна. Өөрөө байна.

	Мөд толгой минь хагарах нь!

	Би чинь юундаа догдолно вэ?

	Биеэрээ байсан, зүүд биш дээ?!

	Галзуурсан гэж намайг ярьсан нь

	Гажууд биш үнэн юм уу?

	Арай ч тиймгүй, болзоо нь энд юм.

	Анаж байж би харъя л даа, өөрт минь хэрэг.

	Молчалиныг сая дуудсан, өрөө нь энэ шүү дээ.

	Зарц нь

	(Шатнаас)

	Морин тэ...

	Чацкий

	Сс! 

	(Түлхэж гаргана.)

	Өглөө болтол ч хамаагүй нүд хамхилгүй сахья.

	Өөрт ирэх зовлонг даруй мэдэх нь зөв.

	Халгаж удаашрууллаа гээд зовлон нимгэрэх биш

	Хаалга нь онгойлоо гэм.

	(Баганын цаана орно.)

	 

	 

	 

	ХӨДЛӨЛ 11

	Чацкий нуугдсан байх ба Лиза лаа барин гарна.

	Лиза

	Ээ, бурхан минь, айх гэж би жигтэйхэн

	Эл хуль хүнгүй энэ рүү шөнө гарна гэдэг чинь...

	Албин чөтгөрөөс илүү амьд хүмүүсээс айх юм.

	Ахайтан гэгч зовоон тарчилгагч Чацкийг одоо

	Ад үзээд болохоо байжээ. Саяхан энэ доор

	Алмайран зогсохыг харсан гэв үү.

	(Ийш тийш харна.)

	Хүний үүдний өрөөнд байж байх

	Хүсэл тэрүүнд юу гэж байх вэ!

	Аль эрт гэртээ хариад

	Амарч унтаж байгаа лав.

	Өнөө хайртдаа дохио өг гэсэн

	(Молчалины өрөөний хаалгыг цохино.)

	Өөш Та сонсооч ээ! Үтэр түргэн босооч!

	Өөдөө ир гэж ахайтан дуудлаа!

	Өрөөлд үзэгдэлгүй, яар гэж байна.

	 

	 

	ХӨДЛӨЛ 12

	(Чацкий баганын цаана зогсоно. Лиза байна. Молчалин суниаж эвшээсээр гарч ирнэ. София дээрээс гэтнэ).

	Лиза

	Эрхэм та чулуун дотортой, мөсөн сэтгэлтэй юм.

	Молчалин

	Ээ, хөөрхөн Лиза минь, ингээд наддаа ирэв үү?

	Лиза

	Ахайтан намайг явууллаа.

	Молчалин

	Энэ хацар, энэ судсанд чинь

	Энхрий хайрын гал дүрэлзээгүй гэж

	Ингэхэд хэн бодох юм бэ!

	Ингэж зараалд явах сайхан байна гэж үү?

	Лиза

	Авгай авах гэж байж

	Алмайрч хэвтэх хэрэггүй сэн.

	Хуримаа болтол соргог, хөнгөн байвал

	Хувьтай жаргалаа эдлэх болно та.

	Молчалин

	Юун хурим? Хэнтэй суух гэж?

	Лиза

	Яагаа вэ? Ахайтантай.

	Молчалин

	Яамай байна аа, тэр ч

	Хурим хийлгүй цаг нөхцөөнө.

	Хүсэлтэй сайхан юм юун магад вэ.

	Лиза

	Юу ярьж байна аа, эрхэм ээ!

	Ердөө тантай л сууна гэдэг юм чинь!

	Молчалин

	Мэдэхгүй, аавд нь бид нэг баригдвал яана гэхээс

	Миний ухаан балартах шахдаг юм.

	Харааж намайг хөөж гаргана.

	Хаачих вэ би тэгээд...

	Боддогоо чамд хэлчихье, яах вэ!

	Бодолд байтугай нүдэнд өртөх юм

	Цаад хүүхэн чинь байна уу?

	Цаашдаа аятай л амьдраасай билээ.

	Өмнө нь Чацкийг гээд л сүйд байсан.

	Өөрийг минь ч бас л түүн шиг хаяна.

	Ариун дагина чамайгаа гэсэндээ л

	Ая тал засаж түүнийг гэдэг юм.

	Хэчнээн эелдэг байя гэвч

	Хичээж өөрийгөө албадавч

	Хэрдээ би эвгүйцдэг юм.

	София 

	(Хажуу тийш)

	Булай муухай юм!

	Чацкий 

	(Баганын цаанаас)

	Хүний шаар!

	Лиза

	Хүрээд очихдоо ичихгүй юм уу?

	Молчалин

	Гэрт нь суух эзэндээ

	Албыг нь хаах ноёндоо

	Хувцас цэвэрлэх зарцад нь

	Хаалгач манаач, зарцад нь

	Өөрийгөө уруулчихгүй гэж, нохойд нь

	Үргэлж талтай яв гэж

	Надад эцэг минь захисан юм.

	Лиза

	Эрхэм та уг нь чухал түшигтэй хүнтэй шүү.

	Молчалин

	Ийм ч учраас би охиных нь

	Энхрий янаг болж жүжиглэдэг юм...

	Лиза

	Ингэхэд таныг ундалж, хооллож байна,

	Эрхэмсэг тушаал ч хайрлаж магадгүй.

	Овоо ярилаа, явъя, явъя.

	Молчалин

	Хайр сэтгэлээ хуваалцахаар муу оромжид минь оръё

	Хатан зүрхний угаас чамайгаа би тэвэрье.

	(Лиза тэврүүлэхгүй байна?)

	Заавал тэр биш чи байвал яасан юм бэ!

	(Явах гэтэл София зогсооно.)

	София 

	(бүх хэсэгт шивнэж ярина.)

	Цаашаа битгий яв, их юм дууллаа.

	Цадиггүй таны төлөө хана, туурганаас ч ичиж байна.

	Молчалин

	Юу тэр вэ? София Павловна...

	София

	Юу ч хэлэх хэрэггүй, бурхан тэнгэр минь.

	Юу хийхээс ч би буцахгүй болоод байна шүү дээ,

	Молчалин 

	(Өмнө нь сөхөрнө, София түлхэнэ.)

	Санаж бодооч, битгий хилэгнэ

	Саатаж намайг хараач!...

	София

	Бодох юм надад алга. Битгий яншаач та!

	Болж өнгөрсөн бүхэн хутга гэсэн үг.

	Молчалин

	(Хөлд нь мөлхөн)

	Өршөөж үзээч, намайг...

	София

	Өөдгүй загнахаа боль, бас та.

	Өгөх хариуг чинь мэдэж байна.

	Үйлсгүй ов мэх л биз.

	Молчалин

	Өршөөгөөч, гуйя.

	София

	Одоо тэр өнгөрсөн.

	Молчалин

	Тоглоом тохуу хийж байсан юм чинь...

	София

	Тогтоод дуугүй болоод өгөөч.

	Тэгэхгүй бол би бүгдийг хашхирч одоохон сэрээгээд

	Таныг ч өөрийгөө ч баллана шүү.

	(Молчалин босно.)

	Таныг би одоогоос таньдаггүй мэт байя.

	Тарчилган зэмлэж уйлж, гомдоллоно гэж

	Тун ч битгий горьдоорой, санасны тань гарз.

	Үүрийн гэгээнээр та энд байх ёсгүй

	Үтэр зайл, нэрийг чинь дуулахыг хүсэхгүй.

	Молчалин

	Ахайтны зарлигаар болъё.

	София

	Аягүйдвэл би ууртаа аавд бүгдийг нь хэлнэ.

	Аминдаа би хайргүй шүү, та тэрийг мэднэ.

	Яв... байзна, шөнө хоёулхнаа уулзахдаа

	Өдрийн цагаар хүний нүдэн дээр байдгаасаа ч

	Үнэндээ гэхэд хүлцэнгүй байсандаа баярлаж явбал зөв шүү.

	Шазруун зангүй мөртөө

	Шарвалзуур сэтгэл чинь аймаар юм.

	Гэрчийн хүн байхгүй байлаа.

	Гэнэт таныг би таньж авлаа.

	Алдас болж түрүүнд муурч унахдаа

	Амьтан хүнд үзэгдсэн нь балай

	Чацкий түрүүнд...

	Чацкий

	(Тэдний хоорондуур орж)

	Энд байлаа, янгууч минь!

	Лиза, София хоёр

	Чааваас! Юу вэ? Яана аа!

	(Лиза айсандаа лаагаа унагана. Молчалин тэр зуур өрөөндөө орно.)

	 

	 

	ХӨДЛӨЛ 13

	Молчалинаас бусад нь цөм хэвээр.

	Чацкий

	Ухаан, алдаж унахын олигтойхон шалтаг

	Угтаа одоо л гарч ирлээ дээ!

	Унхиагүй амьтны золиос болжээ би!

	Утга учир нь ингээд тайлагдлаа!

	Сад тавих хилэнгээ харин яаж би барив аа!

	Саяын, явдлыг харлаа, сонслоо, итгэсэнгүй!

	Төлөө нь гэж урьдын нөхрөө, айх ичихээ мартсан

	Тэр хонгор чинь хаалганы цаана нуугдаад хариу хэлэхээс айн байна. Хувь заяаны дамшиглалыг хэрхэн ойлгодог болно вэ?

	Хуудуугүй сэтгэлтнийг хөнөөгч ташуур аа!

	Хувирамтгай Молчалинууд ертөнцөд эрх тааваараа жаргасаар байна!

	София

	(Нулимс асгаруулан)

	Болиоч, би бүхэнд буруутай, түүнийг

	Балай ийм зальтан гэж би яаж  мэдэх вэ!

	Лиза

	Үймээн шуугиан дэгдлээ, бүгдээрээ наашаа гүйлээ.

	Үйлтэй аав нь, одоо явна.

	 

	 

	ХӨДЛӨЛ 14

	Чацкий, София, Лиза, Фамусов, хэсэг зарц нар лаа барьсаар ирцгээв.

	Фамусов

	Худал, түргэл, миний араас!

	Хурцхан гэрэлтэй дэнлүү, лаа авчир!

	Гэрийн онгод хаана байна? Бүгд таних нүүр!

	Энэ чинь юу вэ, охин минь байна!

	Ичгүүргүй амьтан яаж байгаа чинь энэ вэ!

	Талийгаач эх яг дүрээрээ, хэлэх юм алга.

	Түр холдмогц л нэг эртэй зууралдчихсан байдаг сан.

	Өөрөө чи үүнийг галзуурсан гэсэн биш үү?

	Өнөө болоход харин цуг байдаг чинь юу вэ?

	Үгүй! Би мунгинаж сөхөрч гүйцжээ?

	Үнэндээ тэр чинь хуйвалдаан байсан юм байна.

	Өөрөө, бас бүх гийчид түүнд оролцсон юм байна

	Үүний төлөөнөө би ингэж шийтгүүлж байна!..

	Чацкий

	(Софияд)

	Өөрийг минь галзуурч гэсэн цуурхалд

	Өөрөө би буруутан болж байна уу?

	Фамусов

	Чи битгий маягла. Намайг мэхлэх өнгөрсөн.

	Уралцаж зодолдлоо ч гэсэн би итгэх нь үгүй.

	Эргүү тэнэг лүд, Филька чамайг би

	Энэ айлын хаалгачаар өргөмжилсөн.

	Гэтэл чи хаана байсан юм бэ?

	Гадаах үүд түгжихгүй яасан юм бэ?

	Харсангүй юу, сонссонгүй юу чи?

	Хатуу ажилд хөөнө дөө чамайг.

	Өөрийг минь сохор зоосноос өгөхөөс буцахгүй

	Өөдгүй амьтныг яасан ч яах вэ.

	Жарваганасан эм чиний элдэв аашнаас энэ

	Загвар маяг энээ тэрээ гэж гүйсээр

	Завхай харчуултай холбоотой бол оо бий.

	Байз, чамайг би хашраана.

	Барлагуудын байр луу алхаад, шувуу малла чи.

	Охин минь, чамайг ч гэсэн би

	Огтоос зүгээр орхихгүй. Хоёр хоног тэс.

	Олны дунд Москвад чи тохирохгүй.

	Ойворгон энэ харчуулаас алсхан явуулна чамайг.

	Буйдхан газар Саратовт, авга эгч рүү чинь илгээнэ.

	Бөглүү тэр нутагт ээрүүл, мөргөл хоёроор.

	Биеийнхээ чилээг гарган гуниглаж суувал таарна.

	Эрхэм таныг бол харин тийшээ очиж болохгүй гэж

	Ихэд хичээнгүйлэн гуйя би.

	Таны байдал ер нь таагүй байгаа янзтай.

	Танил талууд чинь бүгд таныг жигшсэн бололтой.

	Хэрдээ би хичээж бүхэнд анхааруулах болно.

	Хот даяар зарлаж бүгдийн сонорт хүргэнэ.

	Сенатад ч, сайд нар, эзэн хаанд ч  

	Саар явдлыг чинь дуулгана.

	(Хэсэг дуугүй байснаа)

	Чацкий

	Сэхээрч чадахгүй нь... миний буруу.

	Сонсовч ойлгох юм алга.

	Ямар нэг юм тайлбарлах гээд ч байх шиг.

	Яав ч бодол минь самуурч гүйцжээ...

	Юу болохыг би хүлээн байна.

	Харалган би юунд ингэж зүтгэв!

	Хаа холоос яарч, тэмүүлж ирэхдээ

	Хавтай жаргалтайгаа золгох юм шиг бодсоон.

	Хэний өмнө би энхрий зөөлөн үг

	Хиргүй ариун сэтгэлээ дэлгэж явсныг хар!

	Тэгэхэд та, бурхан минь, хэнийг дээдэлсэн нь энэ вэ?

	Тэрний тань бодохын хамт сэтгэл хачин болох юм.

	Өөрийг минь та юунд найдвараар даллав?

	Өнгөрсөн явдлаа бүгдийг тохуу болгосон гэдгээ

	Өөрсдийн маань зүрхийг догдлуулж байсан

	Харийн газар, цэнгэлийн дунд ч

	Хаа холд ч цээжинд явсан хадаатай бүхнийг

	Өөрөө та тоохоо больсон гэдгээ

	Өөрт минь юунд шуудхан хэлсэнгүй вэ?!

	Ингэж гэнэт ирсэн минь, үг хэл, үйлс минь

	Эгдүүг тань хүргэж байгааг хэлсэн бол

	Даруй би холбоогоо таслах байсан сан.

	Дахин уулзалгүй одохынхоо өмнө би

	Дотнын хүн чинь хэн бэ? гэж

	Донтон ингэж зовоохгүй байх сан...

	(Дооглонгуйгаар)

	Та түүнтэй заавал эвлэрнэ.

	Тарчилгаж биеэ битгий зов оо!

	Тавхайгаа эргэтэл таны төлөө

	Тагдганаж гүйнэ, цаадах чинь.

	Тайж угсаат зарц нөхөр чинь

	Таны хувьд туйлын эрхэм.

	Тасалъя тантай холбоогоо, би үүндээ баяртай байна.

	Өндөр тушаалтанд шунан дурлагч, эцэг танд

	Өөгүй жаргалтай нүдэн балай зүүрмэглэж байхыг хүсье.

	Охинтой чинь ханилъя гэж таныг би зовоохгүй.

	Огтоос өмнөө номхон, хүлцэнгүй

	Хүндлэн нахилзагч, ажилсаг нэгэн

	Хадам болох хүнийхээ ижил амьтан

	Хаашдаа хүргэн чинь болно.

	Ингээд би бүрэн дүүрэн сэхээрлээ.

	Элдэв мөрөөдөл, төөрөгдлийн манан ариллаа.

	Охин, эцэг, тэнэг хайртанд

	Орчлонгийнхонд бүгдэд нь

	Хорсол, гомдол бүхнээ дэлгэвэл

	Харин ч муугүй л байх сан.

	Хэнд би ойртож хувь заяаг дагав?

	Хөөж, харааж, сүйд болцгоож

	Хүнийг зовоохоо баяр хөөрт тооцож

	Хайр сэтгэлд үнэнгүй урваачид,

	Ховын ихийг мохошгүй яриачид

	Ухаан нь буруугаар эргэсэн

	Учиртай залирхуу номхон дүртэн

	Ууртай чавганц нар, солиотой өвгөд

	Бүгдээрээ намайг галзуурч гэж

	Бүүрэлхэж ярьж зарлаж байна.

	Та нарын зөв, дунд чинь өнжөөд

	Таминьтай нэг агаараар амьсгалаад

	Ухаан саруул үлдсэн хүн

	Улалзах галаас ч мэнд гарна.

	Энэ Москвагаас зайлъя.

	Эргэж ийшээ ирэхгүй

	Доромжлуулсан сэтгэлийг ивээж

	Дориун байхаар өнцөг булан

	Хорвоод хаа байна?

	Эргэж харалгүй эндээс зайлж

	Эрж олъё тийм газрыг!...

	Тэрэг! Сүйх тэрэг минь хаа байна!

	(Явна.)

	 

	 

	ХӨДЛӨЛ 15

	(Чацкийгаас бусад нь байна.)

	Фамусов

	Ямар байна вэ? Галзуурсныг нь мэдэв үү?

	Яасан ч дэмий юм ярив даа? Бүүр ухаан алга.

	Зусарч, бялдууч авлигачин л гэнэ.

	Зулгуйч хадам эцэг л гэнэ,

	Москвагийн тухай аймшигтай юм

	Мундахгүй овоо хэлэв шүү!

	Аавыгаа чи минь алахаар шийджээ

	Аз заяа минь өрөвдмөөр байна.

	Ай бурхан минь яана даа байз?

	Ахайтан Марьяа Алексеевна

	Намайг юу гэж хэлэх бол оо?

Notes

		[←1]
	 Өө, оройн мэнд, арайхийж гарч ирлээ шүү. Үнэндээ та бидэнд хүлээхийн цэнгэл эдлүүлэх юм. (Фр.)




	[←2]
	 Яриад өгнө тэр танд бүгдийг




	[←3]
	 «Үгүй, үгүй, үгүй, намайг бүү орхи» гэсэн үг бүхий итали романс




cover.jpeg
q.r.r.r.r-.r.r.r.ﬁ,

!
! L IGIER /
E VXAAHTAVH F
| !

4

30BJIOH





images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






images/image.png





